
ПЕРАДМОВА ДА 7-ГА ВЫДАНЬНЯ
Кожнаму з нас калі-небудзь карцела зазірнуць за далягляд, каб пабачыць не па тэлевізары, а на ўласныя вочы іншыя гарады і далёкія краіны.
Мае першыя вандроўкі былі на электравіку, калі мне было 15 гадоў. Як цікава было даяжджаць да канцавога прыпынку аднаго электравіка, а там перасядаць на другі, затым на трэці…і такім чынам дабірацца з Масквы да Піцеру, Кіева або Менску!
Другім адкрыцьцём быў аўтаспын – выявілася, што машыны часам бяруць спадарожнікаў, прычым робяць гэта бескарысьліва. За некалькі гадоў я выезьдзіў большую частку былога Саюзу, ад Чорнага да Ахоцкага мораў, а пасьля гэтага – і далёкія цёплыя краіны. Вандруючы аўтаспынам па Індыі і Кітаі, па арабскім Усходзе і шмат якіх краінах Афрыкі, я шчэ болей пераканаўся ў багацьці і дабрыні навакольнага сьвету, пабачыў, што мэтады аўтаспыну, харчаваньня й начлегу, якімі карыстаюцца ў нашай краіне, прыдатныя амаль паўсюдна. Вы можаце паехаць у кожны горад Расеі і ў кожную іншую краіну, і нават калі ў вас няма тоўстага гаманца, але вы ўмееце любіць і разумець навакольны сьвет,– ён адкрыецца вам, машыны будуць спыняцца, мясцовыя жыхары стануць вам братамі й сёстрамі, а Зямля – вашым домам.
Спробнае выданьне гэтае кнігі выйшла накладам усяго 100 асобнікаў; я прадаваў яго на Арбаце ў Маскве ўвесну 1995 году. Кніга стала ў прыгодзе. У наступныя гады (1995–2007) я выпусьціў яшчэ шэсьць выданьняў (тэкст паступова абнаўляўся). З дапамогаю гэтай кнігі (скарочана “ПВП”) дзясяткі тысячаў людзей адкрылі для сябе сьвет, а сама “ПВП” стала клясычнаю ды разышлася амаль у ста тысячах асобнікаў. 

Тым часам навакольны сьвет зьмяняецца. Зьявіўся Інтэрнэт і мабільныя тэлефоны; адбылася сапраўдная “інфармацыйная рэвалюцыя”; значна вырас кошт рабочага часу – мы жывём ужо не ў “галодныя гады”. Некаторыя мэтады падарожжаў і сувязі, актуальныя ў 1990-х, цяпер здаюцца вельмі нязручнымі або ўвогуле страцілі сваю карысьць і значэньне. Таму гэтае выданьне папраўленае адпаведна часу і краіне, у якой мы жывём цяпер. Але агульны зьмест і прызначэньне кнігі засталіся нязьменнымі. 
З гэтае кнігі вы даведаецеся, што ў чалавечым грамадзтве можна выжыць ня горш, чымся ў тайзе. Вы даведаецеся, як безь вялікага тоўстага гаманца дасягнуць усякага гораду Расеі і нават, маючы пільную патрэбу, перасячы ўсю краіну (без рубля ў кішэні!). Вы даведаецеся, як пераначаваць у якім-хаця горадзе або вёсцы, дзе ў вас няма знаёмых. Даведаецеся, як размаўляць з кантралёрамі і міліцыянтамі, зь мясцовымі жыхарамі і сваімі бацькамі, а таксама як ставіцца да людзей і сьвету, каб такія падарожжы прыносілі вам радасьць.

Усе мэтады, выкладзеныя тут, правераныя на практыцы. Больш за тое – яны народжаныя практыкай. Гэта абагульненьне досьведу шмат якіх вольных падарожнікаў, і я спадзяюся, што гэты досьвед прыдасца і вам.

Я буду рады вашым водгукам і дапаўненьням да гэтае кнігі, якія можа дасылаць на адрас: 125445, Москва, Ленинградское шоссе, 112, корп. 2, кв. 547, Кротову Антону. Пішэце таксама на e-mail: krotov_avp@mail.ru.
АЎТАСПЫН
Аўтаспын – гэта бясплатнае перасоўваньне на спадарожных машынах. Ёсьць два памылковыя меркаваньні што да аўтаспыну. Адно зь іх кажа: “Цяперака проста так не бяруць “ (або: “Хто ж гэта цябе павязе за проста так?”). Другое меркаваньне палягае ў тым, што “спыніць патрэбную машыну – чыстая выпадковасьць”, “немагчыма ўгадаць наперад, калі ты дабярэсься”  і  г.д.
На шчасьце, гэтыя меркаваньні ня слушныя. Іх лёгка зьняпраўдзіць досьведам шматлікіх аўтаспыньнікаў (у тым ліку і маім). Нас чамусьці бяруць (як у легкавікі, так і ў грузавікі), вязуць, не патрабуючы грошай за праезд, і, апроч таго, працэсам  аўтаспыну можна кіраваць.
Больш за тое, шмат якія заканамернасьці, што дзейнічаюць на дарогах Расеі, прыдатныя і ў краінах СНД, Эўразіі, Афрыкі, дый ува ўсім сьвеце. Калі чытач захоча, ён сам пераканаецца ў гэтым.
Як і ўсякаю дзейнасьцю, аўтаспынам можна займацца як прафэсійна, так і стыхійна, пры пільнай патрэбе, ад выпадку да выпадку. “Стыхійны” аўтаспын, які ня мае пэўных мэтадаў ды правілаў, узьнік са зьяўленьнем аўтатранспарту яшчэ ў першыя дзесяцігодзьдзі ХХ стагодзьдзя. У нашыя дні вельмі многім прыходзілася дзе-кольвек спыняць машыны і ехаць у іх, часам і бясплатна, але далёка ня ўсе яны здагадваюцца, што веды пра аўтаспын можна зьвесьці ў пэўную сыстэму, якая б дазволіла зрабіць аўтаспын магутным унівэрсальным сродкам перасоўваньня. 
Чалавек, які засвоіў мэтады аўтаспыну, перасоўваецца аўтадарогамі Расеі ды ўсяго сьвету, адольваючы да 1000 кілямэтраў за суткі і нават болей, зь сярэдняю хуткасьцю (у Расеі, удзень, на магістральных дарогах) блізу 55 км/гад. Напрыклад, стартуючы з Масквы, за дзін дзень можна трапіць у Пецярбург, Кіеў, Менск або Харкаў; за суткі – у Петразаводзк, Самару, Берасьце або Растоў-на-Доне. Пры гэтым вам абсалютна не спатрэбяцца грошы на аплату праезду, і вы ня будзеце аніяк прывязаныя да раскладаў цягнікоў і электравікоў, рухаючыся часам хутчэй за іх. Апроч таго, вашая вандроўка стане пазнавальнейшай, вы пабачыце й дазнаецеся пра тое, пра што б аніколі не дазналіся, і – адчуеце сапраўдны водар дарогі. 

Вучэньне аўтаспыну

У Расеі існуе некалькі школаў (кірункаў) аўтаспыну. Найсаліднейшай зьяўляецца “Петербургская Лига Автостопа” (ПЛАС), заснаваная яшчэ ў 1978 годзе. Прэзыдэнт Лігі Аляксей Вораў праехаў аўтаспынам больш за 1.600.000 кілямэтраў, што зьяўляецца неперасягнутым рэкордам. 
Ужо шмат гадоў А. Вораў навучае людзей аўтаспыну – ня проста езьдзіць на спадарожных машынах, а езьдзіць на іх як мага хутчэй. Дзеля гэтага аўтаспыньнікі наведваюць лекцыі, удзельнічаюць у гонках (спаборніцтвах на хуткасьць), карыстаюцца адмысловым рыштункам… Кваліфікаваны гоншчык ПЛАС рэальна праяжджае (улетку, магістральнымі аўтадарогамі Расеі) 1100 – 1400 кілямэтраў за суткі, эфэктыўна рухаючыся як удзень, так і ўночы, па сваім жаданьні. Вонкава гоншчыкаў ПЛАС лёгка адрозьніць на трасе дзякуючы яркім жоўтым камбінэзонам. 

Акрамя перасоўваньня на аўтамашынах (гэтак званага аўтаспыну 1-га роду) у ПЛАС распрацаваная ды выкарыстоўваецца тэхналёгія руху ў кабінах лякаматываў (аўтаспын 2-га роду), а таксама, у меншай меры, аўтаспын 3-га ды 4-га радоў – гідраспын і авіяспын.
Аўтар гэтае кнігі ў свой час даведаўся шмат новага для сябе з гутарак з А. Воравым і ягонымі пасьлядоўнікамі.
Найвялікшае дасягненьне Лігі – кругасьветнае экспэдыцыя “Автоколумб” (1992-1993). Ейныя ўдзельнікі зьдзейсьнілі падарожжа аўтаспынам наўкол усёй зямной кулі, не карыстаючыся ніякім рэйсавым транспартам, прайшоўшы трасамі 25 краін Эўразіі, Паўночнай ды Паўднёвай Амэрыкі. 
Улетку адзін зь сяброў Лігі, Філіп Ляонцьеў, зьдзейсьніў падарожжа з Санкт-Пецярбургу ў Дакар (Сэнэгал, Афрыка) і назад, прайшоўшы аўтаспынам 16.000 кілямэтраў тэрыторыямі 15 краін. На гэта яму спатрэбілася два месяцы і 197 транспартаў, улучаючы спадарожны самалёт (Нуакшот – Лісабон), гружаны морскаю рыбай. 

Падрабязную інфармацыю пра Лігу можна знайсьці ў Сеціве: www.pasl.spb.ru. 
Другая школа – яна так і называецца “Школа Автостопа” – існуе ў Маскве з 1994 году. Стварыў яе маскоўскі аўтаспыньнік Валера Шанін, аўтар кнігі “Хитч-хайкинг: автостопом по США и Европе” (Масква, 1994), якая прадаецца і дагэтуль.
На працягу 1990-х гадоў Валер са сваімі вучнямі са “Школы автостопа” аб’езьдзіў усю Эўропу – як зь візамі, так і бязь іх. Апошнімі дзесяцігодзьдзямі Валера і ягоныя пасьлядоўнікі захапіліся азіяцкімі ды іншымі краінамі. В. Шанін нават аб’ехаў вакол сьвету (ужываючы ня толькі аўтаспын, але і іншы транспарт) у 2000-02 гадох і выпусьціў некалькі даведнікаў – пра Эўропу, Турэччыну і Паўднёва-Ўсходнюю Азію. Сходы  “Школы автостопа” і дасюль праходзяць у Маскве штосуботу. Падрабязнасьці можна даведацца на сайце www.msha-club.ru.
Вонкава Шаніна ды ягоных пасьлядоўнікаў можна пазнаць на расейскіх дарогах дзякуючы паднятаму адзінцу, якім яны зазвычай галасуюць.
Ёсьць у аўтаспыне і шырокі гіпоўскі кірунак, бадай, найбольш старажытны й шматлікі. Сотні й тысячы валасатых людзей, рухаючыся трасамі, назьбіралі за дзесяцігодзьдзі калясальны й непаўторны досьвед аўтаспыну. Шкада толькі, што іхні досьвед аніяк не абагульнены, – таму тэхналёгія аўтаспыну, якая ўжываецца імі, не ўдасканальваецца. А абмен ведамі і назапашваньне досьведу граюць вялікую ролю паўсюль (у тым ліку і тут). Менавіта таму, як спроба сыстэматызацыі, як абагульненьне досьведу шмат якіх вольных падарожнікаў, і напісаны гэты разьдзел, дый уся кніга.
У 1995 годзе ў Маскве зьявілася яшчэ адна школа – “Академия вольных путешествий” (АВП). Заснаваў яе аўтар гэтае кнігі. Мэта АВП – знаходзіць, зьбіраць ды шырыць інфармацыю пра вольныя падарожжы. “Навукоўцы” АВП зьбіраюць расклады прыгарадных цягнікоў, аўтобусаў, цеплаходаў, зьвесткі пра стан трасаў і выгодныя пазыцыі на іх, каардынаты месцаў, дзе можна пераначаваць. Адной з працаў АВП ёсьць кніга, якую вы трымаеце цяпер у руках.
За апошнія 14 гадоў мы правялі 25 буйных экспэдыцый, а таксама мноства іншых вандровак і паходаў. Мудрацы АВП пабывалі ўва ўсіх рэгіёнах Расеі, СНД і ў сотні іншых краінаў сьвету. Мы ўпершыню ў гісторыі айчыннага аўтаспыну дасягнулі Ірану, Пакістану, Індыі, вандравалі аўтаспынам  у шмат якіх краінах Афрыкі – ад Эгіпту і Судану да Намібіі і Анголы… Ахвотныя даведацца дэталёва пра нашыя прыгоды могуць прачытаць шматлікія кнігі А. Кротава (сьпіс літаратуры – гл. у канцы кнігі), наведаць сайт АВП (www.avp.travel.ru) або нашу чарговую лекцыю, тусоўку, зьлёт ці паход. 
Пэрыядычна адбываюцца сходы АВП, дзе мы апавядаем пра апошнія вандроўкі ды плянуем наступныя. Сходы вольныя для ўсіх ахвотных. Званеце праз тэл. у Маскве (+7-495) 457-89-49, (+7-903) 500-985-50, Антон. 
Існуюць і іншыя клюбы аўтаспыньнікаў у розных гарадох Расеі ды СНД, але іх пералік заняў бы некалькі старонак і адцягнуў бы нас ад галоўнае тэмы дадзенай кнігі. 
Выбар маршруту

Пры руху аўтаспынам трэба загадзя ўяўляць сабе маршрут – ня толькі празь якія гарады, але і якімі дарогамі ён пройдзе. Сярод шляхоў, якія злучаюць два гарады, найкарацейшы – не абавязкова найхутчэйшы! Колькасьць машын, іхняя хуткасьць, характар руху, якасьць пакрыцьця на розных дарогах моцна адрозьніваюцца. На адных дарогах аўтаспын зручны, на другіх непрадказальны, а трэція дарогі, паказаныя ў атлясе, ужо даўно зарасьлі пустазельлем, і рухацца імі можна хіба што пехатой.  
Цяпер дарогі Расеі пакрысе будуюцца ды рамантуюцца, і сярод асноўных магістральных (фэдэральных) дарог ужо няма непраезных. Таму ўсе трасы, якія злучаюць найбуйнейшыя гарады Расеі, пазначаныя літарай “М” (кшталту М-5 “Масква-Чэлябінск”, М-18 “Санкт-Пецярбург – Мурманск” і г.д.) – цалкам прыдатныя для аўтаспыну, там дастаткова шмат машын, як мясцовых, так і прахадных, як улетку, так і ўзімку, удзень і ўначы. 
А вось зь іншымі дарогамі “мясцовага значэньня” можа быць складаней. 
Хуткасьць і посьпех аўтаспыньніка залежыць ад напрамку ягонага руху. Найвялікшы паток машын, найлепшая якасьць пакрыцьця і найбольшыя посьпехі ў аўтаспыне  назіраюцца на шашах, якія вядуць у Маскву (з Масквы): гэта прыцягненьне да Масквы адчуваецца нават на адлегласьці 2000 км. Няблага езьдзіць трасамі, якія вядуць у Піцер (зь Піцеру) або ў абы-які іншы мэгаполіс, скажам, у Чэлябінск: такія гарады “сьцягваюць да сябе” машыны з адлегласьці ў некалькі сотняў кілямэтраў.  
Звычайна абласныя (краявыя, рэспубліканскія…) цэнтры “цягнуць на сябе” машыны з вобласьці (краю, рэспублікі…). Райцэнтры прыцягваюць лякальныя машыны з раёну і, у сваю чаргу, спараджаюць машыны ў абласны цэнтар. На мяжы абласьцей машын меней, чым у цэнтры вобласьці. Траса, якая перасякае тры вобласьці, праходзіцца цяжэй, чым такая самая паводле якасьці ды адлегласьці, але ў межах аднае вобласьці.
Мэгаполіс і ўсякі горад увогуле падобны да магніту, сьцягваючы машыны з усіх ваколіцаў. Чым большы магніт, чым далейшыя ад яго іншыя магніты, тым большы радыюс ягонага дзеяньня. Рух “сілавымі лініямі” прывядзе да посьпеху, рух упоперак сілавых ліній – значна цяжэйшы. Паміж двух магнітаў (на мяжы абласьцей) сілавое поле адсутнічае, машын меней за ўсё, аўтаспыньнік найдаўжэй “завісае”, затое калі нарэшце едзе, дык часьцяком далёка. 
Кожнаму чалавеку карысна мець пры сабе атляс аўтадарог. Гэтыя атлясы ахапляюць усю тэрыторыю былога СССР. За апошні час іх зьявілася мноства відаў, і найтыповейшыя памылкі, якія сустракаліся да 2000 году, – цяперака прыбраныя. Аднак варта памятаць, што ніводны атляс не застрахаваны ад памылак. Можа здарыцца, што пабудавана новая дарога, не паказаная ў атлясе, і яна адцягвае машыны са старой, якой езьдзілі раней. Бывае й наадварот: у атлясе паказаныя дарога ці мост, якіх насамрэч няма. Таму пытайцеся  ў кіроўцаў і іншых аўтаспыньнікаў пра свой намечаны маршрут – яны могуць падказаць вам важныя дарожныя асаблівасьці. 
У раёнах Крайняй Поўначы некаторыя дарогі, пазначаныя на мапе, зьяўляюцца зімнікамі і працуюць толькі са студзеня па сакавік, а ў астатні час непраходныя для аўтатранспарту. 
Выбіраючы маршрут у іншых краінах, памятайце, што пераяжджаць з аднае дзяржавы ў іншую можна толькі праз афіцыйна прызнаныя міжнародныя пагранпераходы. Гэта датычыць і краінаў СНД. Нярэдка бывае, што здавалася б ажыўленая дарога зь вялікім патокам машын, якая вядзе, скажам, з Казахстану ў Кіргізію, праходзіць не праз міжнародны, а праз мясцовы пагранпераход, дзе пускаюць толькі грамадзянаў дзьвюх сумежных краін, а вось расейскага вандроўніка тут высадзяць з машыны і запатрабуюць аб’яжджаць іншай дарогай. Або, напрыклад, пераход з Расеі ў Манголію каля мястэчка Монды прапускае толькі грамадзянаў Расеі ды Манголіі, а вось беларусаў ці ўкраінцаў там завярнуць – каб трапіць на возера Хубсу-Гул, будзьце ласкавыя зрабіць 2000-кілямэтровы крук! Некаторыя азіяцкія ды афрыканскія краіны, якія мяжуюць адна з адной, увогуле ня маюць пагранпераходаў, бо іхнія кіраўнікі пасварыліся. Пра ўсе такія асаблівасьці дазнавайцеся загадзя, калі вы плянуеце міжнароднае падарожжа. Прачытайце мае кнігі-даведнікі “Вольная Азия”, “Вольная Африка, Ближнее Зарубежье”. 
Пазыцыя на трасе

Панятак пазыцыі – адзін з асноўных у аўтаспыне. Ваш посьпех у значнай меры залежыць ад таго, як вы ўмееце знаходзіць пазыцыі – зручныя месцы галасаваць. На добрай пазыцыі кіроўцу лёгка і зручна спыніцца, і вы хутка паедзеце; у той час як на дрэннай пазыцыі можна прастаяць некалькі гадзін, прапусьціць сотню машын і не спыніць аніводнай. 
Добрыя пазыцыі сустракаюцца на трасе нячаста, дзеля іх варта часам прайсьці нават некалькі кілямэтраў пешкі, затое потым адтуль хутка паехаць. Дзеля іх часам варта выгрузіцца з машыны на 10-20 км раней, чым пункт прызначэньня машыны, затое потым хутка злавіць новую машыну на 100-200 км далей. 
Найгоршыя мейсцы галасаваць: на мосьце, у тунэлі, на эстакадзе, у зоне дзеяньня знака “спыненьне забаронена”, на стромкім падойме або спуску, а таксама ў межах населенага пункту. Галасуючы ў гэтых месцах, вы рэзка зьніжаеце адсотак машын, якія вам спыняцца. На аўтобусным прыпынку галасаваць таксама не рэкамэндуецца – вас могуць прыняць за пасажыра, які чакае аўтобус.
Там, дзе машыны ідуць вельмі шчыльна, а дарога вузкая, галасаваць таксама нязручна: можна спрычыніцца да аварыйнай сытуацыі.  Тут ужо, наадварот, прыходзіцца шукаць месца, дзе дарога трохі пашыраецца, хаця б нават і аўтобусны прыпынак. 
Цяпер знайдзем добрыя пазыцыі. На трасе можна адшукаць асаблівасьці – пункты, перад якімі кіроўцы становяцца ўважлівейшымі і зьніжаюць хуткасьць. Гэта: 1) пасты ДАІ, межы ды мытні; 2) скрыжаваньні, разгалінаваньні дарогі; 3) чыгуначныя пераезды; 4) вялікія дэфэкты пакрыцьця (скажам, на асфальце палоса друзу); 5) сьветлафоры і г.д.
Наяўнасьць такіх асаблівых пунктаў вельмі важкая. Пазыцыі перад імі зьяўляюцца няўдачынмі: кіроўцава ўвага скіраваная на непрыемнасьць, што чакае яго наперадзе, а не на аўтаспыньніка, таму, напрыклад, перад постам ДАІ ці мытняй ня спыніцца амаль ніхто. Або, каді дарога наперадзе разгаліноўваецца на дзьве, перад ростаньню таксама практычна ніхто ня спыніцца (бо незразумела, у які бок вы едзеце). 
Наадварот, пасьля такіх пунктаў імавернасьць спыніць машыну рэзка павялічваецца. Таму трэба абіраць сабе месца за 20-30 мэтраў ад “асаблівасьці” дарогі (за постам, за чыгуначным пераездам, за ростаньню, за палосай друзу) і далей ужо ня йсьці, а чакаць посьпеху ў аўтаспыне. Калі асаблівасьцяў шмат, лепей стаць за апошняю зь іх. Калі траса пагорыстая, што бывае часта, – трэба выбраць вяршыню аднаго з пагоркаў і стаць там. Тады вы будзеце відаць здалёк, а хуткасьць машын будзе найменшаю. А вось стаяць паміж пагоркамі, у яме або на падойме – ня варта. 
Таксама добра галасаваць на выгінах трасы, дзе кіровец прытарможвае, асабліва – на плаўнай левай паваротцы (калі спыньнік відаць здалёку, у той час як на правай павротцы ён зьяўляецца раптоўна, быццам з-за рога). Але ўзімку, пры аблівасе, спыніць на павароце нельга, каб унікнуць аварыі. 
(У краінах зь левабаковым рухам карысныя ўласьцівасьці мае, зразумела, правы паварот. Дарэчы, галасуем там левай рукой!)

Калі я спрабую кагосьці заспыніць, машын мала, вонкава ўсё нармалёва, але ніхто не рэагуе і не спыняецца – значыць, пазыцыя абраная няўдала. Карысна расслабіцца, прайсьціся 1-2-3 кілямэтры пешкі – магчыма, наперадзе ростань або пост. 
На добрай пазыцыі: 1) ты добра відаць здалёку; 2) кіроўца ніхто не адцягвае і не адпужвае (напрыклад, даішнікі, прадаўцы, іншыя аўтаспыньнікі); 3) машына, якая спыніцца, ня мусіць ствараць перашкодаў для руху іншых машын.
Уначы, калі вы ня маеце ліхтарыка, важна, каб пазыцыя была асьветленая. У цёмнай адзежы на неасьветленай трасе чалавек, нават калі ня будзе зьбіты машынаю, не дасягне посьпеху ў аўтаспыне. 
Тэхніка галасаваньня

Галасаваньне – гэта абмен жэстамі паміж аўтаспыньнікам і кіроўцам. Спачатку трэба выдзеліць (хаця б для сябе) з патоку машын менавіта тую, да кіроўца якой вы будзеце зьвяртацца. Глядзець трэба кіроўцу ў вочы (а не на свае чаравікі або ў насоўку).
Як менавіта падымаць руку – існуе некалькі варыянтаў. 1) Рука выцягнутая паралельна дарозе, кулак з адтапыраным адзінцам – жэст ужываецца ў Эўропе і рупліва ўводзіцца ва ўжытак у Расеі Валерам Шаніным; 2) рука сагнутая ў локце, пальцы скіраваныя вэртыкальна ўгору – гэты жэст, відаць, выклікае асацыяцыю з жэстам вітаньня ў далёкабойнікаў; 3) рука проста працягваецца паралельна дарозе, як шлягбаўм. 
Але сутнасьць ня ў гэтым. Жэст абавязкова павінны быць энэргійным і скіраваным менавіта на гэтага кіроўца. Жэст мусіць спыняць, а не нагадваць працягнутую руку жабрака (“Пада-а-айце мне, небараку, машыну!”)

Галасуйце, як вам даспадобы. Але ня стойце “напаўпаварота”, павярнуўшыся да кіроўца бокам ці сьпінаю. Таксама нельга галасаваць з думкаю: “Ну, гэты дакладна ня спыніцца, але дзеля ўсяго дзеля падыму руку…” Не расьсейвайце ўвагі, а наадварот – падымайце руку з упэўненасьцю ў посьпех. Калі няма ўпэўненасьці ў посьпеху – лепей прапусьціць машыну-другую, зьесьці цукерку.
Ня трэба стаяць нерухома з працягнутаю рукою, як слуп, ніяк не вылучаючыся на агульным тле мясцовасьці (дый стомісься трымаць руку). 
Калі кіровец ня хоча спыняцца, ён, як правіла, спрабуе “апраўдацца” перад вамі. Напрыклад, ён можа правесьці рукою па горле (перагружаны, месца няма), паказаць пальцам управа ці ўлева (маўляў, неўзабаве паварочваю) і іншымі жэстамі патлумачыць, што ён бо вельмі рады вас узяць, але, сам разумееш, ніяк ня можа. Адсутнасьць рэакцыі з боку кіроўца кажа пра тое, што аўтаспыньнкі робіць нешта няправільна.
Аўтаспыньнкі можа паспрабаваць пераканаць кіроўца: калі месцаў няма, зрабіць жэст ушчыльненьня; калі кіровец “паварочвае”, можна таксама паказаць у той самы бок і кіўнуць (няхай давязе хаця б да павароткі, калі тут кепская пазыцыя); або наадварот паказаць пальцам, што едзе далёка. Калі відаць нумар машыны і ён належыць да пункту прызначэньня, можна паказаць пальцам на нумар; калі відаць, што кодаб пусты, паказаць на кодаб…і ўвогуле паводзіцца актыўна ў тыя 5-7 сэкундаў, пакуль ідзе “размова” з кіроўцам. Калі машына ўсё-ткі не спынілася, ня трэба засмучацца, а заставацца на месцы й выглядаць наступную машыну. Спачатку вам можа спыніцца толькі 30-я ці 50-я машына – але гэта ня значыць, што “машыны не спыняюцца”, а толькі тое, што вы яшчэ не натрэнаваліся іх спыняць. 
Галасаваць на хаду пры наяўнасьці машын ня варта, бо ісьці прыходзіцца тварам наперад, машыны зьяўляюцца ззаду, а галасаваць сьпінай нязручна. Увесь час прыходзіцца круціцца. Ісьці – дык ісьці, стаяць – дык стаяць (галасаваць), а адначасна гэта некарысна. Звычайна да пункту прызначэньня дайсьці пешкі будзе цяжка, і адчувальнага скарачэньня адлегласьці ўсё адно ня будзе. 
Калі машын вельмі шмат (скажам, 3-4 на хвіліну), хутка выбраўшы больш-менш прыстойнае месца, не адцягваючыся, пачынайце галасаваць. Калі машын меней (скажам, 1 на 5 хвілін), абярэце пазыцыю грунтоўней і “пускайце карэньне” на ёй. Але, вядома, калі транспарту зусім мала (скажам, 1 на гадзіну), а далей на трасе чакаецца паваротка або населены пункт, якія могуць выпусьціць дадтковыя машыны, – толькі ў гэтым выпадку ідзеце наперад, прыслухоўваючыся, ці не імчыць ззаду машына.  
Таблічкі. У Эўропе некаторыя галасуюць, выкарыстоўваючы таблічку з указаньнем пункту прызначэньня. У Расеі так лепей не рабіць. Памятайце, што: 1) таблічка не заменіць добрай пазыцыі – на вялікай хуткасьці яе проста не пасьпеюць прачытаць; 2) размахваючы таблічкаю з надпісам “Іркуцк” або іншым аддаленым пунктам вы адпужваеце бліжэйшыя машыны, хаця яны якраз могуць выявіцца досыць шпаркімі і карыснымі для вас. Мудрацы аўтаспыну амаль ніколі не карыстаюцца таблічкамі. 
? Колькі зазвычай прыходзіцца чакаць машыну?
Унівэрсальнага адказу не існуе. Час чаканьня залежыць ад вашага досьведу і рыштунку, ад якасьці пазыцыі, ад інтэнсіўнасьці патоку машын, ад часу сутак і паравіны году, ад рэгіёну і краіны, ад таго, галасуеце вы адзін або ў пары, ад таго, колькі іншых аўтаспыньнікаў едзе ў гэты час гэтай самай трасай, а таксама ад выпадковых чыньнікаў.  Бывае, што і спрактыкаваныя аўтаспыньнікі стаяць удзень 2-3 гадзіны на добрай пазыцыі; бывае, што й навак хутка едзе з дрэннай пазыцыі. Арыентуйцеся не на час чаканьня, а на сярэднюю хуткасьць. Яна дастаткова стабільная і складае 500-600 кілямэтраў на кожныя поўныя дзесяць гадзін, праведзеных удзень на магістральнай асфальтаванай дарозе ў Расеі. 

Паводзіны ў машыне
Спыніць машыну – гэта палова справы; трэба яшчэ ў ёй паехаць, дый кіровец каб застаўся задаволены. Вось жа, падбягаем да дзьверцаў і пачынаем размову з кіроўцам. Многіх аўтаспыньнікаў-пачаткоўцаў цікавіць: а што ўласна кажучы гаварыць? Вось адзін з варыянтаў пытаньня:
– Дабрыдзень, можна з вамі трохі праехаць па трасе? 
Звычайна ідзе адказ “сядай” або “а табе куды?” Я, як правіла, называю свой канцавы пункт: “Я ўвогуле ў Маскву, але пакуль што з вамі па дарозе”. Далёкі пункт прызначэньня адразу выклікае ў кіроўца цікавасьць і можа стаць тэмаю для наступнай размовы. Можна казаць і так: “Можна з вамі трохі праехаць у бок Масквы?” – “Масквы?” – зьдзіўляецца кіровец, – я толькі да Туймазы”. Мы дамаўляемся, і пачынаецца размова: “У Маскву-у-у?!” і г.д.
Калі я ведаю, што перад горадам Н. найбліжэйшая добрая пазыцыя, я магу спытацца гэтак:

-- Дабрыдзень, можна з вамі да Н.?
У межах гораду або на Каўказе, у Сярэдняй Азіі або ў шмат якіх далёкіх краінах, дый паўсюль, дзе вас непакоіць, ці ня выявіцца кіровец таксістам, скажэце, напрыклад:
– Дабрыдзень! Падвязеце трохі па трасе. Толькі я бяз грошай!
Або, спярша даведаўшыся ў кіроўца, куды ён едзе:

-- Можна з вамі? Толькі бяз грошай!
На што кіровец скажа: “Ды якія грошы, дарагі, едзьма!” – і вы дасягнеце посьпеху. 
Можна спытацца й так: 

-- Дабрыдзень! Вы проста едзеце? Можна з вамі аўтаспынам? – або:

-- Дабрыдзень! Вазьмеце аўтаспыньніка ў бок Н.!

--  А што такое “аўтаспыньнік”? – спытае кіровец. Вы раскажаце яму пра гэта і дасягнеце посьпеху.  
…Шмат каго цікавіць пытаньне: пра што ячшэ размаўляць з кіроўцам?
Тут варта ўнікаць крайнасьцяў. Адны аўтаспыньнікі без упынку балбочуць, расказваюць гісторыі і хохмы; іншыя, наадварот, сугнеі. Аднак наймудрэйшы той, хто прымушае разгаварыцца самаго кіроўца. Сам мудрэц пры гэтым спакойна ўспрымае інфармацыю, задае пытаньні, але збольшага размаўляе кіровец, радуючыся, што знайшоў у ягонай асобе такога цікавага суразмоўцу.
Тэмы для размовы могуць быць разнастайныя. Дазнайцеся ў кіроўца, куды ён едзе, і распытайце пра гэты горад. Што ў гэтым горадзе цікавага? Ці стары ён? Як жывуць людзі? Якія там цэны? Колькі часу туды ехаць? Калі кіровец – далёкабойнік, спытайцеся ў яго, ці даводзілася яму быць у мясьцінах, якія вас цікавяць. Ці даўно працуе далёкабойнікам? А раней кім працаваў? Дайце кіроўцу магчымасьць маляўніча апісаць, як разьвівалася тая галіна народнай гаспадаркі, у якой ён працаваў, перш чым стаць далёкабойнікам.
Калі кіровец пераганяе машыны з Захаду, спытайце яго, як жывуць на Захадзе. Нагадайце яму, што ў нас лепей. Калі машына – дыхтоўная іншамарка, распытайце пра ейныя якасьці. Спытайце, ці часта чапляюцца даішнікі. 
Кіроўцы зьяўляюцца крыніцай вельмі карыснай інфармацыі пра дарогі, транзыт праз гарады, пра асаблівасьці трасы, а часам – і пра мясцовыя славутасьці.  Не губляйце магчымасьці атрымаць ад кіроўца гэту інфармацыю. Вы дазнаецеся куды болей, чым калі будзеце навязваць уісм сваю гісторыю. Ну, а калі кіровец зацікавіцца і вамі, тады вы будзеце задаволеныя гутаркай удвая.
Уначы аўтаспыньнікаў бяруць менавіта для таго, каб адагнаць сон цікавай гамонкай. Поначы спаць у машыне, якая едзе, ня варта!
Пачаткоўцаў турбуе пытаньне аплаты праезду. Аднак лёгка пераканацца, што бальшыня кіроўцаў на ўсіх трасах Расеі і ў шмат якіх краінах былога СССР не патрабуе (і не чакае) аніякай платы! Нават на выезьдзе зь вялікага гораду (Масква, Піцер) просяць грошы толькі 20% кіроўцаў або нават меней. Прычым “таксіст” адразу спытаецца: “А колькі дасі?” Калі пры пасадцы ў машыну кіровец не паведаміў пра аплату, дык гэтае пытаньне й далей ня ўзьнікне. (А вось у межах гораду аплата праезду можа меркавацца, таму там трэба адразу папярэджваць!)
Калі вы ў машыне, размаўляючы, наладзілі добры кантакт з кіроўцам, дык пра аплату ніхто й не ўзгадае. Больш за тое, некаторыя кіроўцы стараюцца накарміць аўтаспыньніка і нават даць яму грошай на харч або на дарогу.
Зь іншага боку, аўтаспыньнік сам абавязаны праявіць клопат пра кіроўца. Калі ў вас ёсьць харчы, пітная вада або гумка – абавязкова трэба прапанаваць. Хаця кіровец, як правіла, адмаўляецца, трэба выкарыстаць шанец падзякаваць яму. Падарэце яму кнігу “Практыка вольных падарожжаў”.

Але калі вы пасябравалі з кіроўцам, ён правёз вас, і, ужо выходзячы з машыны, вы пачулі нечаканы вокліч:
– А на бэнзын???
…Ці здараецца такое? У Расеі – надзвычай рэдка. 

У мяне было ўсяго некалькі такіх выпадкаў. Як што гэта – сьведчаньне непрафэсійнасьці аўтаспыньніка (ня змог або паленаваўся растлумачыць сваю сутнасьць), то, калі я маю грошы, я магу трохі ахвяраваць кіроўцу (паводле аўтобуснай цаны, напрыклад, рубель за кілямэтар).  Некаторыя людзі прапануюць у падобных выпадках хлусіць, што грошай увогуле нямашака. Але калі вы не папярэдзілі кіроўца загадзя і грошы ў вас ёсьцека, эканоміць іх глупа. Грошы эканоміць – што паветра эканоміць. Ну, а калі грошай у вас сапраўды няма, так і скажэце. Калі маеце нейкія сумневы – папярэджвайце кіроўца!!!
Увогуле, калі кіровец, які падвёз вас, пытаецца: “А грошы?” – гэта ня значыць, што кіровец благі, а значыць, што аўтаспыньнік – дурань. У далёкіх краінах Азіі ды Афрыкі кіроўцаў заўсёды трэба папярэджваць пры пасадцы, загадзя вывучыўшы на мясцовай мове фразу “Грошай няма!” або “Можна – бясплатна – проста!”, бо ў многіх месцах аплата праезду мяркуецца й чакаецца, а машыны ці грузавікі ўяўляюць сабой адзіны грамадзкі транспарт. 
Пад час падарожжаў вы навучыцеся вызначаць, якія чаканьні ў кіроўца ўжо зь ягонага выгляду й выгляду ягонай машыны. Калі машына шыкоўная, дарагая, кіровец цікавіцца аўтаспынам, гутарыць і падкормлівае вас; або гэта вялізны грузавік, які вязе каштоўны аднародны груз, і кіровец, узяўшы вас, не спыняецца іншым галасоўцам – зразумелая рэч, кіровец вязе вас не за грошы, а “за цікавасьць”. Калі ж машына старая і пашарпаная, а кіровец маўчыць і харчуецца асобна ад вас, спыняецца ўсім галасоўцам, падвозіць іх і атрымвае зь іх грошы або гэта аблезлы грузавік ці аўтобус, які вязе процьму людзей і разнародны дробны груз, а вы забылі папярэдзіць пра сваё безграшоўе – хутчэй зрабеце гэта, пакуль не надышоў час расплаты!  

Усё сказанае вышэй пра паводзіны ў машыне карыснае ў тым выпадку, калі вы сам аўтаспыньнік. Калі вы, чытачу, зьяўляецеся не аўтаспыньнікам, а кіроўцам, прымеце наступныя парады:
1. Самотнікі й пары, маладыя й ня вельмі, у яркіх камбінэзонах і бязь іх, што часам стаяць з кайстрамі на ўзбочынах дарог, – гэта аўтаспыньнікі. Як правіла, яны цалкам бяскрыўдныя й бясьпечныя. Калі ў вас ёсьць месца ў машыне – падвязеце іх. Грошай на “бэнзын” яны не заплацяць, затое вы зможаце прабавіць час за цікавай гутаркай, даведацца нешта новае пра трасы, гарады й рэгіёны. Некаторыя спыньнікі маюць пры сабе музыку на кружэлках, касэтах альбо флэшках.  Аўтаспыньнікі дапамогуць вам не заснуць уначы і тым самым унікнуць аварый. 
2. Некаторыя аўтаспыньнікі, хоць і зьяўляюцца крыніцай вельмі каштоўнай інфармацыі пра дарогі, транзыт праз гарады, асаблівасьці трасы, памылкі ў вашым атлясе аўтадарог, а часам – і пра мясцовыя славутасьці, спачатку саромеюцца расказваць. Разгаварэце іх на гэтую тэму; даведайцеся, ці доўга яны стаялі на трасе перад тым, як іх падабралі вы; спытайцеся, як ставяцца да іхных падарожжаў бацькі, сябры, міліцыянты.
3. Многія аўтаспыньнікі, як ні дзіўна, рэдка сустракаюць да сябе падобных. Некаторыя ня ведаюць пра клюбы аўтаспыну, пра існаваньне розных тэхналёгіяў язды ў лякаматывах, цеплаходах і г.д. Раскажэце ім пра тое, што ведаеце самі. Падарэце аўтаспыньніку кнігу “Практыка вольных падарожжаў”.

Хваля. Аўтаспын уначы

На працягу сутак колькасьць машын на трасе моцна зьмяняецца. Найбольшая колькасьць машын выяжджае з буйных гарадоў паміж 7.00 і 9.30 раніцы. Гэта зьява называецца “хваля”. У будныя дні хвалю заўважыць лягчэй. Бывае невялікая вечаровая хваля – на выезьдзе з буйнога гораду паміж 18.00 і 19.30.
Хваля рухаецца трасай з хуткасьцю блізу 60 км/гад, паступова “размазваючыся” і слабнучы. Рух “на хвалі” зручны: шмат машын і ты нідзе доўга не стаіш. Аптымальны час старту зь вялікага гораду – у раёне сямі гадзін раніцы. 

Бліжэй да вечара аўтаспын пагаршаецца. Паміж 1.00 і 5.00 машын вельмі мала, таму пайсьці спаць – не найгоршая ідэя. 

У ваколіцах вялікіх гарадоў (напрыклад, пад Масквою) пэўны ночны рух ёсьць заўжды. У той самы час на дробных, глухіх дарогах уначы машын амаль няма. Старайцеся праехаць глухія ўчасткі вашага маршруту раніцой альбо ўдзень.

Рух аўтаспынам ў ночны час мае свае нюансы. 
Па-першае, звычайна паток машын уночы зьніжаецца, кіроўцы кладуцца спаць, тым самым намякаючы, што пара спаць і вам. На дробных палявых дарогах рух можа ўвогуле спыніцца. 
Па-другое, аўтаспыньнік, які ўсё жыцьцё езьдзіў толькі ўдзень, будзе зьдзіўлены тым, что ўначы ў цёмным месцы машыны “не спыняюцца”. Усё проста – кіроўцы не пасьпяваюць зрэагаваць на чалавека на ночнай дарозе. Кідацца пад колы ночных машын, думаючы, што так вы “будзеце лепей відаць,” – шкодна й небясьпечна!

Улетку на поўдні (напрыклад, у Сярэдняй Азіі, Індыі ды іншых цёплых краінах) немалы паток далёкабояў выпаўзае на дарогу менавіта поначы. Часам на зімовых засьнежаных дарогах крайняй Поўначы кіроўцы таксама аддаюць перавагу доўгай начы, а не кароткаму дню, каб белы сьнег не сьляпіў вачэй. Дазнавайцеся пра гэтыя асаблівасьці загадзя, каб не праспаць сваіх машын.
Прафэсіяналы добра езьдзяць уначы, ужываючы яркія, сьвятлоадбівальныя камбінэзоны, катафоты, налобныя ліхтарыкі… Чалавек у яркім камбінэзоне, мігаючы ліхтарыкам, прыцягвае кіроўцаву ўвагу на адлегласьці ў некалькі сотняў мэтраў – нават на неасьветленай пазыцыі. Чалавек у камбінэзоне на ночнай дарозе выклікае процьму асацыяцый (“Грынпіс? Парашуцісты? Мянты? Касманаўты?”), што вельмі спрыяе аўтаспыну. Калі вас двое і вы ў аднолькавай форме – тым лепей.
Незважаючы на эфэктыўнасьць язды ў камбінэзонах, бальшыня простых людзей як удзень, так і ўночы езьдзіць бязь іх. У такім выпадку для ночнага руху пажадана быць апранутым як найсьвятлей, начапіць на сябе флікеры, мець ліхтарык ці хаця б катафот, быць асьцярожным і галасаваць, па магчымасьці, толькі на асьветленых пазыцыях. Лепей выйсьці з машыны на 40 км раней і стаць пад ліхтарамі, чым прастаяць усю ноч у якой-небудзь цёмнай вёсцы.

Уначы кіроўцы бяруць вас у разьліку на тое, што вы размовамі прагоніце іхны сон. Уначы драмаць у машыне небясьпечна і шкодна – кіровец таксама можа заснуць, і вы трапіце ў аварыю! Ня сьпеце ў машынах! Вазьмеце гумку, арэшкі, цукеркі, што-кольвек ядомае, пачастуйце й кіроўца – прагоніце сон. Прачынеце фортку, каб сон выветрываўся з кабіны. Сьцягнеце лішнія курткі-швэдары – цёплая вопратка хутчэй усыпляе. Праганяйце сон!
Калі вас двое, дык можна ехаць кругласутачна, а спаць па чарзе. Дамоўцеся міжсобку, хто будзе “вядоўцам”, сядзе бліжэй да кіроўца й будзе падтрымваць размову. Другі, “ведзены”, можа ў гэты час драмаць. У наступнай машыне памяняецеся.

Калі кіровец ужо водзіць дзяды і вы таксама губляеце кантроль над сытуацыяй – умалёгайце кіроўца спыніцца ды адпачыць. Лепей даехаць на дзьве гадзіны пазьней, чым увогуле не даехаць і застацца ў кювэце. 
Аўтаспын узімку

У нашай паўночнай краіне езьдзіць аўтаспынам узімку значна цяжэй, чым улетку. Дзьве гадзіны на трасе пры – 20°С і невялікім ветры замарозяць усякага чалавека, калі ён ня мае цёплага зімовага рыштунку. Пры – 30°С доўгае чаканьне машыны на трасе можа спрычыніць сьмерць. Пры адсутнасьці цёплага рыштунку выходзіць на трасу ўзімку забараняецца!!!

Акрамя таго ўзімку праз заносы сьнегу праезная частка звужаецца, і на бальшыні дарог дзьве машыны ледзь могуць разьехацца. Тармазны ж шлях павялічваецца (асабліва пры галалёдзе). Галасуючы, ня стойце на праезнай частцы – іначай вы ня толькі рызыкуеце трапіць пад машыну, але й можаце стварыць аварыйную сытуацыю, калі вас будуць спрабаваць аб’ехаць. Ня варта стопіць машыну, сьледам за якой едзе другая. 
Некаторыя пазыцыі галасаваць, якія могуць быць удалымі ўлетку, небясьпечныя ўзімку – кіровец або ня можа затармазіць, або баіцца потым не стартаваць. Старайцеся, каб кіровец меў вялікую прастору тармазіць. 
Узімку сьветлы час сутак кароткі, а хуткасьці машын (і аўтаспыньнікаў) заўважна зьніжаныя. Таму, калі вы (выяжджаючы з Масквы) улетку лёгка дасягаеце Піцеру, Менску, Варонежу, Пензы за сьветлавы дзень, узімку прыйдзецца стартаваць яшчэ зацемна і прыяжджаць ужо зацемна. Вось жа, выходзячы ў далёкую дарогу, падрыхтуйцеся да ночнага спыну, вазьмеце ліхтарык, катафоты і г.д., калі яны ў вас ёсьць. Стартуйце з гораду як найраней. Памятайце, што на марозе вельмі хутка сядаюць батарэйкі – як у ліхтарыка, так і ў іншых прыладаў.

Апранайцеся досыць цёпла! Але нават апрануўшы на сябе ўсё, рабеце фізычныя практыкаваньні, пакуль холад не пранік у вас. Не бярэце з сабою й не ўжывайце алькаголю. Стоячы на зімовай дарозе, падкладзеце пад ногі галінкі дрэў – ногі часта праяўляюць шкодную ўласьцівасьць замярзаць першымі. Узімку на поўначы бяз ночнага рыштунку ўвогуле ня даць рады – там бывае палярная ноч, калі сонца на працягу сутак ніяк не паказваецца над зямлёю, а калі й паказваецца, дык не на доўга. Бываюць і сьнежныя намеці, калі рух машынаў спыняецца (часам на некалькі сутак). 

Аднак, незважаючы на ўсё гэта,  узімку ў нашай краіне магчымасьці аўтаспыну не зьмяншаюцца, а нават павялічваюцца. Гэта зьвязана з тым, што шмат якія дарогі, не прыстасаваныя для руху ўлетку, становяцца праходнымі ўзімку. Гэта – так званыя зімнікі. Яны граюць вялікую ролю ў забесьпячэньні аддаленых раёнаў палівам і харчам. Тыповым зімнікам была знакамітая ленінградзкая Дарога жыцьця па лёдзе Ладаскага возера ў 1942-44 гг. 
Многія зімнікі праходзяць па балотах або лёдзе замерзлых рэк. Зімнікамі на машынах можна дабрацца, напрыклад, да Чукоткі – гэтым скарыстаўся А. Вораў з таварышамі, зьдзяйсьняючы кругасьветнае падарожжа. Яны дапялі аўтаспынам за два месяцы ад Піцеру да самай Чукоткі! Зрэшты, такія далёкія падарожжы зьвязаны з экстрэмальным холадам і доўгім чаканьнем машын (да некалькіх сутак). Мінімальныя тэмпэратуры, якія пераносілі аўтаспыньнікі на зімовых трасах Паўночнага Ўсходу, – -55… –60°С.
* На пачатку 2000 г. мы езьдзілі зімнікамі ў запалярны горад Нар’ян-Мар у колькасьці ажно 18 чалавек! Масавая шматгадзінная язда ў кодабе ў палярную ноч, аўтаспын на сьнегаходах, вэрталётах, аленевых запрэжках і нават лыжах, масавы зваротны авіяспын Нар’ян-Мар – Рыбінск (10 чалавек)…Падрабязнаьці ў кнізе “Палярнае зьзяньне”. 
* У студзені-лютым 2002 г. адбылося  падарожжа ў мястэчка Тура – геаграфічны цэнтар Расеі, разьмешчаны за 1400 км на паўночны ўсход ад Краснаярску. Бралі ўдзел 13 чалавек, прычым маразы дасягалі –50°С і ніжай. Двое з удзельнікаў вандроўкі  (Косьця Сава ды Паліна Куляшова) так палюбілі Поўнач, што працягнулі падарожжа ў паўночна-ўсходнім кірунку і ў выніку дасягнулі мястэчка Ўэлен, правёўшы больш за 4 гады на поўнач ад Палярнага Круга. У мястэчку Ўэлен яны пабраліся шлюбам і неўзабаве авіяспынам прыляцелі ў Маскву. 

Калі едзеш у халодныя рэгіёны, добра выбіраць пазыцыю там, дзе ёсьць хоць нейкае жытло, і калі вас некалькі чалавек, дык галасаваць пазьменна і кругласутачна. Адзін чалавек галасуе 1 або 2 гадзіны, затым бяжыць грэцца, а яго зьмяняе другі і г.д. Астатнія ж тым часам адседжваюцца ў памяшканьні ў поўнай баявой гатоўнасьці. Калі жытла няма, можна раскладаць агонь на зімніку: паклапацецеся пра дровы і каб нехта кругласутачна падкладаў іх у вогнішча.

Ісьці пешкі зімнікам, аддаляючыся ад населенага пункту, калі да наступнага 100-500 км – небясьпечна і шкодна.

Апроч грузавікоў бывае магчымасьць пад’ехаць і на сьнегаходах, асабліва калі вы – самотнік. 
Праходжаньне гарадоў

Населеныя пункты – адна з асноўных цяжкасьцяў, якія стаяць на шляху аўтаспыньніка. Населеныя пункты, і асабліва гарады, пры ўсіх сваіх карысных уласьцівасьцях (можна пад’есьці, памыцца і г.д.) моцна зьніжаюць хуткасьць вашага руху.
Пад’яжджаючы да гораду, дзе вас маюць высадзіць, старайцеся загадзя выцягнуць з кіроўца інфармацыю пра гэты горад. 
Гарады на трасе для вас падзяляюцца на дзьве катэгорыі: што маюць аб’язную дарогу і транзытныя. Аб’язныя дарогі звычайна лепшыя для аўтаспыну, чым сам горад. Пры наяўнасьці аб’езду, у горад лепей не заяжджаць – зразумела, калі ў вас няма там аніякіх важных спраў. Так, пры руху з Масквы ў Піцер (або назад), Цьвер і  Ноўгарад маюць аб’язныя дарогі і таму праходзяцца толькі аб’язнымі. Калі машына едзе ў цэнтар аднаго з такіх гарадоў, выходзьце на павароце на аб’язную!
Але шмат якія дробныя гарады, мястэчкі й вёскі аб’язных ня маюць. Калі горад пабудаваны на вялікай рацэ, бывае так, што мост праз раку ўсяго адзін і аб’язной дарогі таксама няма, нават калі горад вялікі. У такім выпадку горад прыходзіцца перасякаць на грамадзкім транспарце, пешкі або – зноў-такі – аўтаспынам. Дарэчы, поначы падобныя “транзытныя” гарады часьцяком перасякаюцца лацьвей, чым удзень.
Добра наперад  запасьціся мапай гораду альбо даведацца, як празь яго праехаць. Калі мапы няма, не хвалюйцеся: хто пытае, той не блукае. Рух на гарадзкім транспарце не патрабуе вялікае мудрасьці, аднак ягоная рэальная хуткасьць – 10-15 км/гад. Рух пешкі яшчэ прасьцейшы, але наўрад ці шпарчэйшы. Зручная ды хуткая рэч мэтро, але яно ёсьць далёка не паўсюль. Нарэшце, рухаючыся праз горад, аналягічна трасе, на спадарожных машынах, вы праедзеце ў сярэднім 20-25 км за адну гадзіну. Таму гэты мэтад найэфэктыўнейшы. 
Піцерскі чалавек mc Hammer калісьці напісаў трактат “Автостоп в городе, какой он есть”. Правёўшы некалькі гонак аўтаспынам па Піцеры й Маскве, ён ня толькі паказаў, што сіціспын (гарадзкі аўтаспын) магчымы, але й папулярызаваў яго. На ўласным досьведзе пацьвярджаю: працуе! І ня толькі ў Расеі, але і ўва ўсіх буйных гарадох сьвету, нават у такіх “таксовых”, як Стамбул, Каір, Дамаск, Адыс-Абэба. (Добра для гэтага загадзя мець плян або хаця б уяўляць разьмяшчэньне галоўных вуліцаў гораду.)
Ува ўсіх буйных гарадох ёсьць таксоўкі, таму, спыніўшы ў горадзе машыну, адразу папярэджвайце:

-- Дабрыдзень, бяз грошай падвязеце трохі проста!

У Маскве ды іншых буйных гарадох вы такім чынам можаце адпудзіць удзень да 90% кіроўцаў. Але тут да вас можа вышыхтавацца чарга таксістаў. Зручна наперад паказваць жэстам: “грошай няма,” – тады яны ад’яжджаюць, а звычайныя кіроўцы не пужаюцца. Тады падыходзьце й размаўляйце. 

Уночы езьдзіць прасьцей. Увогуле машын у горадзе да халеры, таму, абраўшы выгодную пазыцыю, чакайце посьпеху – паедзеце хутка!

Разьлік хуткасьці  
Разьліковая хуткасьць руху аўтаспыньніка (улетку, удзень, на асноўных дарогах Эўрапейскай Расеі) – 55 км/гад; узімку – 45 км/гад. Улетку за сьветлавы дзень рэальна праехаць 800 км. Узімку ў галалёд хуткасьць будзе ніжэйшая за звычайную.

Удзень хуткасьць прасунутага аўтаспыньніка й непрасунутага будзе прыблізна аднолькавай. Уначы дасьведчаны аўтаспыньнік можа разьлічваць на 50 км/гад (улетку), 40 км/гад (узімку). Непрасунуты ж аўтаспыньнік рухаецца ўночы ні на што асабліва не разьлічваючы, спадзеючыся больш на ўдачу. 

Аднак для кваліфікаваных гоншчыкаў на магістралях уначы ня горш, чымся ўдзень.  Хаця машын мала, едуць яны хутчэй і далей. 

На 50 км/гад можна разьлічваць ня толькі ў Расеі, але і ў Беларусі, Украіне, у раўніннай Турэчччыне, Іране…А вось на горных сэрпантынах хуткасьць аўтаспыньніка падае ў 1,5-2 разы на кожны кілямэтар вышыні! У бедных краінах Азіі ды Афрыкі хуткасьць – 200-300 км за дзень, а дзе і яшчэ горшая. 

Ехаць спынам можна як аднаму, так і ў пары. Аднак, трэба ведаць, што аўтаспыньнік-самотнік рухаецца трохі хутчэй за непадзельную пару, а дзяўчына – трохі хутчэй за хлопца. 
Кіроўцы маюць пэўныя прычыны, чаму яны часам бяруць самотных спыньнікаў, а парных (нават зь дзяўчынаю) – не. Па-першае, у многіх машынах, асабліва грузавых, ёсьць толькі адно вольнае месца, а за язду ў кодабе даішнікі аштрафуюць кіроўца, а не пасажыра. Па-другое, некаторыя кіроўцы легкавікоў баяцца перарасходу бэнзыну (асабліва калі кожны з аўтаспыньнікаў мае важкую кайстру). І па-трэцяе, кіроўцы, зацікаўленыя ў гутарцы, аддаюць перавагу размаўляць з адным чалавекам, чым “гэтыя двое будуць міжсобку гаманіць, а я тут буду як шафёр”. Гэтыя тры прычыны і прыводзяць да таго, што самотнікі рухаюцца аўтаспынам шпарчэй.
Усе полава-хуткасныя адрозьненні згладжваюцца з павелічэньнем аўтаспыннай мудрасьці. Ваш выгляд, выраз твару, вопратка, жэстыкуляцыя мусяць пераканаць кіроўца ў тым, што вас можна й трэба падвезьці. Некаторыя хлопцы лічаць, што зь дзяўчынай іх будуць браць лепей, чым калі б яны ехалі на самоце. Але яны проста ня ведаюць, як пераканаць кіроўца затармазіць, апрача як дзяўчынай. Аднак, ужываючы ў комплексе мудрасьць аўтаспыну, можна зрабіць просьбу спыніцца ня менш пераканаўчай. 

? Ці можна езьдзіць непадзельнай тройкай?

Можна, але ў цэнтральнай Расеі бальшыню часу вы будзеце ня ехаць, а стаяць, чакаючы кіроўца-энтузіяста. Ваша сярэдняя хуткасьць упадзе разу ў паўтара. Лепш ужо было падзяліцца.
Зрэшты, у глухой мясцовасьці, дзе аўтаспын зьяўляецца адзіна магчымым сродкам перасоўваньня, дзе няма даішнікаў і кіроўцы грузавікоў дазваляюць езьдзіць у кодабе, – рух тройкай (і нават чацьвёркай) магчымы. Амаль па ўсёй Афрыцы ды Азіі асноўная частка жыцьця аўтаспыньніка прамінае ў кодабах, хаця і ў кабіне колькасьць людзей нічым не абмежаваная – жыхары Поўдня кампактавыя. 
* Увосень 2000 г. ад Гедарэфу (Судан) да Бахр-Дару (Этыёпія) мы праехалі непадзельнай шасьцёркай (!) за тыдзень, зьмяніўшы 17 машын (зь іх 8 легкавых). Але праз кепскія дарогі (быў сэзон дажджоў) нам спатрэбілася на гэта больш за тыдзень, хоць там было кілямэтраў зь пяцьсот. 

? Якое падарожжа можна ажыцьцявіць, напрыклад, за месяц?
Хоць і можна рухацца некалькі сутак у кругласутачным рэжыме (і праехаць, напырклад, ад Іркуцку да Масквы за 4-5 сутак), у вялікіх падарожжах сярэдняя хуткасьць зьніжаецца. Каб аглядаць аддаленыя гарады, спазнаваць мясцовае жыцьцё і нармалёва высыпацца, я праяжджаю ўсяго 8-10 тысяч кілямэтраў за месяц. А за паўгады ў Афрыцы мой стаж павялічыўся ўсяго на 30.000 км.
Хуткасьць вяртаньня дамоў, як правіла, большая, чымся хуткасьць ад’езду з дому. Аўтаспыньнікі даяжджалі за два тыдні з Сэнэгалу да Піцеру і з Судану да Масквы. Дарога дамоў з Уладзівастоку займае нярэдка ўсяго 10-12 сутак. 
Рух на глухіх трасах

На ажыўленых асфальтаваных дарогах эўрапейскай Расеі тэхніка аўтаспыну, пры валоданьні ёю, дазваляе адольваць вялікія адлегласьці за разьліковы час. Яно й зразумела. Пры шчыльнасьці патоку 50 машынаў на гадзіну вы хутка паедзеце ўва ўсякім разе і практычна з усякай пазыцыі. 
Але ёсьць у Расеі дарогі, дзе праходзіць 10-20 машын на дзень. Мы езьдзілі і Калымскім трактам, дзе тры машыны на дзень – удача, а кіровец, які праяжджае 300 км за дзень – зухаваты гоншчык. У некаторых рэгіёнах Расеі і сьвету суткі або двое чаканьня – нармалёвая рэч. Тут ужо забудзьцеся на эўрапейскія хуткасьці. 
Аднак чым меншая і чым горшая дарога, тым вышэйшы адсотак машынаў, што спыняюцца вам; вырастае падбіральнасьць і ёмістасьць машынаў; магчыма, зьявіцца магчымасьць ехаць у кодабе; аўтаспын становіцца вельмі лагодным заняткам, вы зможаце раскласьці на трасе агонь, гатаваць штодзённую ежу і нікуды не сьпяшацца, ведаючы, што машына чуваць здалёку.
* А.Вінакураў і аўтар гэтае кнігі, рухаючыся ў Магадан, праехалі аўтаспынам ад Хандыгі (Якуція) да Кадыкчану (Магаданская вобл.) 700 км за тыдзень! Зь іх мы рухаліся толькі паўтара сутак, а астатні час знаходзіліся ў прастоі, чакуючы машын або начуючы з кіроўцамі. Апраўдвае нас толькі тое, што рэйсавай сувязі на Калымскай трасе не існуе, і праехаць яе хутчэй АНІЯК нельга.
* У 1999 г. у Судане мы доўга  чакалі машыну ля гораду Дангола. Штодзень міма праяжджалі людзі на аслох і гаварылі: “Сёньня машын ня будзе – у нас сьвята! Мо заўтра Аллаг пашле вам машыну…” Людзі кармілі нас, увечары клікалі на начлег, а вось машын усё не было. Нам удалося паехаць толькі праз 4 сутак. 
…Аднак, перш як вы, о чытачу, дасягнеце настолькі аддаленых рэгіёнаў, прачытайце і іншыя разьдзелы гэтае кнігі, якія дазволяць вам сям-там палегчыць і значна паскорыць сваё перасоўваньне. 

Рух у групе

Кожная траса мае сваю перавозную здольнасьць і можа перавезьці толькі абмежаваную колькасьць аўтаспыньнікаў за адзінку часу. Гэта відавочна хаця б таму, што колькасьць машын на трасе не бясконцая і ня ўсе кіроўцы маюць жаданьне й месца ў машыне, каб падкінуць аўтаспыньніка. 
Існуе такая зьява, як перагрузка трасы – стан, калі сярэдняя хуткасьць на трасе прыметна зьніжаецца празь вялікую колькасьць аматараў аўтаспыну. 

Буйныя, ажыўленыя трасы маюць вельмі высокую перавозную здольнасьць. Але калі і на досыць ажыўленай трасе М1 альбо М10 на зьлёт аўтаспыньнікаў зьбіраецца 100-150 чалавек, наша хуткасьць прыкметна падае. Памятайце пра гэта!

У вялікіх шматдзённых і масавых падарожжах таксама моцна эксплюатуюцца добрыя людзі, што згодныя даць прытулак на ноч і г.д., таму трэба быць уважлівым – як мага меней завісаць у гасьціне, ведаючы, што ўсьлед за вамі сюды прыедуць іншыя натоўпы. 

Зь іншага гледзішча, рух па трасе вялікай колькасьці аўтаспыньнікаў мае свае дадатныя бакі. Першая зьява мае назву “фільтар”. Кіровец бачыць на трасе галасоўца з кайстрай, потым яшчэ аднаго і г.д. У чарговы раз, бачучы аўтаспыньніка, ён ужо ня можа перасіліць сваю цікаўнасьць і спыняецца: адкуль вы такія павылазілі? Падсаджвае аўтаспыньніка ды едзе далей. Аўтаспыньнік тлумачыць кіроўцу сутнасьць аўтаспыну, і той, прасякнуўшыся ідэяй, падбірае ўсіх наступных аўтаспыньнікаў, пакуль машына не напоўніцца. 
Другая зьява мае падобную прыроду. Калі наша група вялікая і расьцягнулася па доўгай трасе на некалькі дзён і на тысячу-другую кілямэтраў, неўзабаве ўсе кіроўцы машын і рэйсавых аўтобусаў, а таксама даішнікі, мытнікі і нават прадавачкі піражкоў ужо ведаюць сутнасьць аўтаспыну, прывыкаюць да нас і спрыяюць падвозу новых людзей, таму рух апошніх становіцца нават прасьцейшы. 
Калі вы плянуеце вандраваць вялікай групай, памятайце наступнае:
Правільны выбар трасы – аснова хуткага перасоўваньня. Калі ў маршруце ёсьць участак з малой (або нулявой) перавознай здольнасьцю, гэты ўчастак будзе тармазіць усю групу. Выбірайце маршрут праз добрыя, ажыўленыя дарогі!

Прызначаючы месца сустрэч, не рабіеце іх зачастымі, як у прасторы, так і ў часе. Частыя сустрэчы – нязручнасьць і страта часу для ўсяе групы, калі ўсе ўсіх чакаюць. Сустрэчы мусяць быць не часьцейшымі, чым раз на 1000 км (калі месца стрэчы не зьяўляецца мэтавым, у якое мы ўсе едзем наўмысна). Калі мы ехалі ў Індыю, першая сустрэчы была ў Ерэване, за 2300 км ад Масквы, праз 5 сутак пасьля разьліковай даты старту. Хтосьці стартаваў раней, хтосьці пазьней, на трасе не было перагрузкі і таўханіны, ніхто нікога ў прамежкавых гарадох не чакаў, і мы пасьпяхова назьбіраліся ў Ерэване. 
У вялікім падарожжы карысна загадзя прызначаць і наступныя месцы сустрэч, на выпадак, што хтосьці ня трапіць на першае. Таксама няблага дамовіцца, каб людзі, што не зьявіліся на сустрэчу, знайшлі магчымасьць паведаміць пра сябе праз наперад абгавораны тэлефон альбо празь Сеціва. Дазнайцеся, ці працуе ў гэтым раёне сотавая сувязь; у наш час стала зручна падтрымваць сувязь SMS-камі. Дамоўцеся, як будзеце зьвязвацца. 

Сустрэчы многіх людзей у адным месцы цяжкія тым, што пасьля шмат людзей адразу выходзіць на трасу і засьмечвае яе (як пасьля сустрэчаў на Эльбе”). Карысна месцы такіх сустрэчаў падбіраць каля добрых пазыцый на трасе. 
Некалькі пытаньняў

? Аўтаспынам езьдзяць толькі зь безграшоўя?

Па-рознаму. Часьцей пачынаюць езьдзіць аўтаспынам насамрэч таму, што ня маюць грошай на квіток (такіх у працэнтавым стасунку ўсё менш – краіна ўсё-ткі багацее). Другія любяць аўтаспын таму, што гэта зручна й хутка (скажам, Масква-Яраслаўль або Піцер-Масква трасай праходзіцца насамрэч шпарчэй, чымся цягніком, дый цягнікоў у сьвеце значна меней, чым машын), трэція – таму, што гэта цікава (новыя мясьціны, новыя людзі, шмат стасункуесься, дазнаесься)…У далёкіх краінах аўтаспын – найлепшы спосаб пабачыць рэальнае жыцьцё народу й паглядзець краіну (не з акна гатэля), вывучыць мову…У некаторых выпадках, нарэшце, няма ніякай іншай магчымасьці праехаць нейкі маршрут – так, мы, напрыклад, праехалі Калымскую аўтамабільную трасу і шмат якія дарогі Азіі ды Афрыкі, дзе ўсе людзі езьдзяць на спадарожках з прычыны адсутнасьці грамадзкага транспарту. 
? Якія асноўныя небясьпекі ў аўтаспыне? Як унікнуць іх?

Найпершая і найбольш рэальная небясьпека – трапіць у аўтамабільную аварыю. Людзі, якія шмат езьдзілі аўтаспынам, трапляюць у аварыі ў сярэднім адзін раз на 100-200 тыс. км. Так, аднойчы ў Паўночнай Карэліі грузавік з кефірам, у закрытым кодабе якога ехаў аўтар гэтае кнігі і ягоная напарніца К. Кольская, на вялікай хуткасьці зьляцеў з трасы (траса ішла па насьпе), перакуліўся на 180° і разьбіўся ўшчэнт. Мы абышліся спалохам і драпінамі, а вось машына ды кефір ужо не падлягалі аднаўленьню. Другі раз, у Намібіі, у прыцемку машына, у кодабе якой мы ехалі, урэзалася ў асла, што стаяў на трасе. Машына моцна пашкодзілася, асёл вылецеў у роў ды загінуў, людзі абышліся лёгкім перапудам. Выснова простая – ня трэба быць аслом (у простым і пераносным значэньні). 

Зрэшты, ахвяраю ДТЗ можа стаць ня толькі асёл ці аўтаспыньнік, але й кожны з нас, хто апынуўся калі-небудзь у сваім жыцьці ўсярэдзіне або каля аўтатранспарту, які рухаецца. Захады засьцярогі наступныя: 1) калі ёсьць магчымасьць – прышпілецеся; 2) ня езьдзеце з п’янымі кіроўцамі і самі ў дарозе не напівайцеся; 3) уначы, калі вы бачыце, што кіровец ужо спрабуе заснуць за стырном, ня бярэце зь яго прыкладу. Калі хочацца спаць – сьпеце, а ня езьдзеце аўтаспынам; 4) Калі вы бачыце, што машына, у якой вы едзеце, кудысьці падае, уразаецца і г.д. – не выскоквайце зь яе на хаду; 5) галасуючы, не выбягайце на дарогу пад колы машын, асабліва ўночы і ў цёмнай адзежы; 6) нарэшце, давярайце сваёй інтуіцыі. Калі вы адчуваеце, што трапіце ў аварыю, далікатна пакіньце “небясьпечную” машыну. 
У нашым выпадку мы з К. Кольскай якраз гаварылі пра розныя аварыі і разважалі, едучы ў кодабе: калі грузавік урэжацца ў што-небудзь, заваліць нас кефірам ці не? Заваліла.

? А што будзе, калі ўсе паслухаюць вас і паедуць аўтаспынам?

Калі людзі ўсяе Зямлі ад малога да вялікага аднаго страшнага дня кінуць усе свае звычайныя заняткі і паедуць аўтаспынам у далёкую дарогу, надыдзе крах сусьветнай цывілізацыі. Тое самае адбудзецца, калі людзі ўсяе Зямлі раптоўна стануць мастакамі, або фізыкамі, або касманаўтамі, або кіроўцамі, або чыноўнікамі, або пэнсіянэрамі – гэта было б жахліва. На шчасьце, сьвет уладкаваны рацыянальна, і ніколі ня здарыцца такога, каб усе людзі адразу заняліся тым самым. Аднак мець уяўленьне пра розныя віды дзейнасьці, у тым ліку і пра вольныя падарожжы, карысна для ўсіх, у тым ліку і для вас. Раптам калі-небудзь гэта вам прыдасца?
? Аўтаспынам вандруе толькі моладзь? 

Бальшыня аўтастопнікаў – моладзь у веку ад 15 да 30 гадоў.  Аднак ёсьць сярод нас і пэнсіянэры, бо вандраваць у любым веку не супрацьпаказана. Так, з Масквы праз Польшчу, Вугоршчыну, Румынію, Баўгарыю, Турэччыну ў Дамаск (сталіцу Сырыі) і назад (10000 км) праехалі дзьве самаходныя бабулі – Н. Кутузава (69 гадоў) і Т. Капейка (59 гадоў). І такіх прыкладаў з кожным годам усё больш!
? Ці можна езьдзіць аўтаспынам з малымі дзецьмі?

Можна. Звычайна дзецям гэта вельмі падабаецца. Галоўнае, каб ня пісалася ў машыне. 
? Маю да вас яшчэ пытаньне…

А я маю для вас адмысловую кнігу – “134 адказы на 134 пытаньні пра ўсё”. У ёй сабараныя найчасьцей задаваныя аўтаспыньнікам пытаньні і мае адказы на іх. Набудзьце гэту кнігу тамсама, дзе набылі гэту, або прачытайце яе ў электронным варыянце на нашым сайце www.avp.travel.ru.

Увага – ПАПЯРЭДЖАНЬНЕ! Аўтаспын – гэта не дармоўшчына!

Самастойнае вандраваньне па ўсіх мясцінах сьвету падорыць вам неймаверныя ўражаньні. Простыя людзі ў Сыбіры і Падмаскоўі, у Аўганістане і ў Эўропе будуць падвозіць нас на сваіх машынах, дзяліцца з намі прытулкам ды ежай.
Запомнем гэта стаўленьне і гэта адчуваньне братэрства!

І калі мы самі апынемся за стырном, або ў сваёй цёплай кватэры, або на вуліцах вялікага – свайго – гораду і пабачым магчымасьць падвезьці, запрасіць на госьці, накарміць незнаёмага нам чалавека; калі мы зможам тут камусьці нешта падарыць або за кагосьці заплаціць – зрабем гэта з радасьцю. Бо вольныя падарожжы – гэта не дармоўшчына. Гэта жыцьцё. Гэта магчымасьць знайсьці, адчуць і перадаць іншым адчуваньне сусьветнай еднасьці чалавецтва!
Будзьце дабрэйшыя, людзі!!!

Цягнікі

Чыгункі й цягнікі зьявіліся ў Расейскай імпэрыі (і наагул у сьвеце) значна раней, чым аўтадарогі ды машыны. Вольныя чыгуначныя вандроўнікі пачалі асвойваць абшары нашай Радзімы яшчэ ў першай палове ХІХ ст., а пік чыгуначных перавозак прыйшоўся на канец ХХ ст. 

Цяпер бальшыня буйных гарадоў Расеі ды СНД злучаная чыгункамі, іхная агульная працягласцьць складае 140.000 км. Раней, у мінулых выданьнях “ПВП”, для праезду ў пасажырскіх цягнікох і электравікох прапаноўваліся розныя мэтады язды, у тым ліку зьвязаныя з падманам, а таксама досыць працаёмістыя. Цяпер, на заранку ХХІ ст., такія спосабы страцілі актуальнасьць. Мы жывём не ў “галодныя гады”, і ў бальшыні выпадкаў для праезду чыгункай прасьцей, вядома, купіць квіток. Пагатоў “барацьба з тэрарызмам” нярэдка замінае язьдзе ў спадарожных лякаматывах; кантралёры ў электравікох сустракаюцца ўсё часьцей; паралельна чыгункам зьявіліся новыя, нядаўна пабудаваныя аўтадарогі – найчасьцей, асабліва пры безграшоўі, прасьцей скарыстацца звычайным аўтаспынам. 
Аднак часам камусьці і дагэтуль прыходзіцца езьдзіць чыгункамі без квітка – вымушана. Бывае, асабліва ўлетку, конча трэба ехаць, а квіткоў у касе няма; у іншых выпадках, напрыклад, узімку, няма цёплага рыштунку для выхаду на трасу і чамусьці адсутнічаюць грошы і г.д. Менавіта для такіх рэдкіх выпадкаў і напісаны гэты разьдзел. 

Перш-наперш трэба запомніць, што, каб дабрацца ў патрэбны бок, вы можаце выкарыстоўваць ня толькі прамы пасажырскі цягнік! Вам прыйдзецца ехаць у патрэбным кірунку “на перакладных”, мяняючы цягнікі (далёкія, мясцовыя і прыгарадныя) і электравікі. Грузапасажырскія, паштова-багажныя, гаспадарчыя, рабочыя, грузавыя ды іншыя цягнікі таксама будуць карысныя ў вашым перасоўваньні, а сям-там вас возьме ў кабіну лякаматыва машыніст. Гэта, вядома, марудней, чым прамы бесьперасадачны цягнік. 
Пачнем агляд мэтодык падарожжаў на цягнікох з апісаньня язды ў лякаматыве. 

Язда ў лякаматыве

Ці даводзілася вам езьдзіць у лякаматывах таварных цягнікоў? Не, для гэтага не абавязкова паступаць у тэхнікум чыгуначнага транспарту і станавіцца машыністам. Аўтаспын 2-га роду – язда ў кабінах лякаматываў – дагэтуль ужываецца як вандроўнікамі, так і мясцовым насельніцтвам у многіх аддаленых рэгіёнах, дзе амаль не бывае аўтадарог і электравікоў. Я бачыў, як на БАМе ў заднюю кабіну лякаматыва залязала (з машыніставай згоды) па 6-7 пасажыраў, і машыністы сьцьвярджалі, што гэта далёка не мяжа. 

Распаўсюджана маеркаваньне, што ў лякаматывы падсаджваць ня будуць, таму што гэта, маўляў, забаронена. Калі вы будзеце прасіцца ў лякаматывы дзе-небудзь у Маскве на Курскім вакзале, гэта меркаваньне можа нават умацавацца. Вас прымуць за чачэнскага тэрарыста або іншага парушальніка і хутчэй за ўсё ў кабіну ня возьмуць. Усе вялікія гарады-мільёны Расеі і электрафікаваныя чыгункі, што іх злучаюць, цяпер практычна не прыдатныя для лякаматываспыну.

Зразумела, што ніхто з мудрых не стаіць на рэйках, спрабуючы спыніць таварны цягнік, які рухаецца (хаця пры некаторых умовах ён, мабыць, можа заспыніцца). Сутнасьць мэтаду – чакаць патрэбны лякаматыў на грузавой станцыі і дамаўляцца з машыністам пад час стаянкі. Ехаць можна не з усялякай станцыі, а з буйной, якая зьяўляецца, як кажуць чыгуначнікі, станцыяй перапрычэпін (або зьмены брыгад машыністаў). 
Вось жа, вы на грузавой станцыі, дзе фармуюцца таварнякі ў патрэбны вам бок. Увага! Грузавая станцыя часта не супадае з пасажырскай! Даведацца, дзе знаходзіцца таварная станцыя, можна ў чыгуначнікаў.

Калі на станцыі ў дадзены момант няма сфарманых саставаў у патрэбны бок, знайдзеце дзяжурнага па станцыі (або дыспэтчара). Як знайсьці яго, вам растлумачыць кожны чыгуначнік. Дзяжурны па станцыі звычайна сядзіць за вялікім пультам у памяшканьні з надпісам “Пабочным асобам уваход забаронены!” Пастукайцеся і ўвайдзеце туды. 
-- Дабрыдзень! Падкажэце, калі будзе найбліжэйшы састаў на Лопчу?

Рух таварнякоў у патрэбным кірунку можа выявіцца рознай інтэнсіўнасьці – ад аднаго да дзясяткаў на дзень. Пакуль няма лякаматываў, можна знайсьці рабочую страўню (на кожнай вялікай станцыі) – там можна танна і смачна пад’есьці. Звычайна такія страўні працуюць кругласутачна. На маленькіх станцыях страўняў няма, але ў дзяжурнага ёсьць электраплітка; папрасеце дазволу паставіць гарбату; раскажэце, якія вы хвацкія падарожнікі, пасябруйце з чыгуначнікамі, гэта можа дапамагчы пры падсадцы ў лякаматыў. Паралельна сачэце, ці ня высьпеў састаў. 

На станцыі, асабліва буйной, вас можа знайсьці ахоўнік. Ён можа замінуць вашаму руху і прагнаць вас са станцыі. Але не ўцякайце ад яго, каб ён не падумаў, што вы тэрарыст ці які чыгуначны злодзей. Майце пашпарт, няблага б і яшчэ якісь дакумэнт, камандзіровачнае пасьведчаньне і г.д. Галоўнае – вашыя спакойныя, упэўненыя паводзіны. 

Калі мы бачым лякаматыў, ужо прычэплены да нашага цягніка, або адзіночны лякаматыў (у якасьці рэзэрву), што чакае сыгналу сьветлафора, – борзда бяжым да яго. У лякаматыве машыніст сядзіць справа, а памочнік – зьлева. Зьвяртацца трэба менавіта да машыніста. 
-- Дабрыдзень! Можна з вамі на Урушу? Мы падарожнікі, едзем туды й туды, затым і затым… – растлумачце сутнасьць.

Калі машыніст сказаў “не, нам забаронена браць!”, усё ж паспрабуйце ўгаварыць яго. Памятайце, аўтаспын 2-га роду існуе! Імавернасьць пасьпяховай падсадкі залежыць ад мясцовасьці; чым больш цывілізаваная станцыя, тым радзей бяруць у лякаматыў, і наадварот. У лякаматыў пасажырскага цягніка бяруць радзей, чым у лякаматыў таваранага. 

Калі згода атрыманая, хутка падымайцеся ў дзьверы, што вядуць у заднюю сэкцыю лякаматыва (калі машыніст спэцыяльна не запрасіў у пярэднюю). 
У задняй кабіне знаходзяцца два (часам тры) сядзеньні, часта – ахоўнік, а часам – ужо і іншыя пасажыры. 

Знаходзячыся ў задняй кабіне лякаматыва, паводзьцеся ціха, не чапайце ніякіх вагароў. Можна легчы спаць – на падлозе кабіны, пасьцяліўшы папярэдне дыванок. Некалькі разоў на гадзіну ў заднюю кабіну заходзіць машыністаў памочнік, пстрыкае тумблерамі, глядіць на прылады. Пасябруйце зь ім. Вас могуць паклікаць у пярэднюю кабіну – схадзеце, пасябруйце і з машыністам таксама. Праходзячы з задняй кабіны ў пярэднюю (і наадварот), будзьце асьцярожнымі! Без патрэбы ў пярэднюю кабіну пераходзіць ня варта – гэта небясьпечна, можна ў паўцемры наляцець на якую-небудзь прыладу на 27.000 V альбо зачапіць вэнтылятар, што аварочваецца. 

  Таварнякі могуць ісьці і некалькі тысяч кілямэтраў, але лякаматыўная брыгада звычайна мяняецца праз кожныя 4-5 гадзін (250 – 350 км) – на кожнай буйной станцыі. З кожнай новай брыгадай трэба дамаўляцца асобна, калі машыніст сам не закіне слоўца перад наступным машыністам. 
Калі цягнік ідзе ў патрэбны бок, але машыніст адмаўляецца браць вас у лякаматыў, спытайцеся, ці можна падсесьці ў які-небудзь пусты вагон. Рухаючыся ўзімку, унікайце праезду ў халодных, прадзіманых ветрам вагонах, каб не загінуць ад холаду! Нават улетку ў адчыненых вагонах бывае холадна, таму карысна браць для гэтага поліэтыленавую плеўку і заварочвацца ў яе. 

…Дасягнуўшы станцыі, дзе лякаматыў адчапляецца або мяняецца лякаматыўная брыгада, паўтарэце працэдуру ўпрошваньня ў лякаматыў. Калі наступная брыгада вам адмовіць, ізноў сядайце ў таварны вагон, а лепей шукайце дзяжурнага па станцыі (дыспэтчара) ды высьвятляйце, калі будзе наступны састаў у патрэбны вам бок. 

Рухаючыся ў лякаматывах, можна праяжджаць 500-600 км за суткі. Калі ня грэбаваць яздою ў вагонах, можна ехаць і хутчэй. Але дакладаны вынік залежыць ад вашага досвьеду, настойлівасьці, паводзін, а таксама ад ступені чачэнафобіі ў дадзеным рэгіёне. На некаторых станцыях чыгуначнікі, напужаныя праз СМІ, прымаюць за тэрарыстаў усіх людзей, якія хочуць паехаць на лякаматыве. Зрэшты, звычайны аўтаспын амаль заўсёды выяўляецца шпарчэйшым; язда ў лякаматыве – атрыбут аддаленых рэгіёнаў.

Праезд у пасажырскіх цягнікох 

У першых выданьнях кнігі для праезду ў звычайных пасажырскіх цягнікох былі рэкамэндаваныя наступныя рэцэпты: купляньне квітка на адзін прыпынак, паездка на даху вагона, таемнае пранікнення ў “труну” (рундук), скрыню для бялізны, стаяк для вугалю і іншыя. На шчасьце, за апошні час навука пайшла далёка наперад, і цяпер, на пачатку ХХІ ст., у нас няма патрэбы зьвяртацца да падобных вычварэньняў. 

Мудрэц, квітка ня маючы, але пры гэтым – нікога не ашукваючы, едзе спакойна на паліцы ў вагоне цягніка. У той самы час чалавек нямудры, таксама квітка ня маючы, дысьлякуецца на даху гэтага ж вагона й пакутуе ад холаду, голаду ды кантактавага проваду. 
Найпрасьцей падсаджвацца ў пасажырскія цягнікі на вялікіх станцыях, дзе цягнік стаіць ня менш за 15 хвілін. Вы мусіце добра ўяўляць сабе, да якой станцыі вы хочаце ехаць. 

Разьлічваць на тое, што вам зь першага разу ўдасца паехаць на другі канец краіны, ня варта. Думайце сьпярша пра тое, як прасунуцца кілямэтраў на трыста – каб дасягнуць як найменей наступнай буйной станцыі, дзе цягнікі маюць працяглую стаянку (дзе й перасесьці ў наступны цягнік, калі сяброўства з праваднікамі на першым не працягнецца або ваш цягнік ня йдзе далей па вашым маршруце. Вось жа…

У кожным цягніку ёсьць начальнік цягніка. Безь ягонага дазволу праваднікі наўрад вас пусьцяць. Спытайцеся, у якім вагоне начальнік цягніка (звычайна – дзесьці ў сярэдзіне), і бяжэце да яго: 
-- Дабрыдзень! Хто начальнік цягніка?  
-- Гэта я. Што вам трэба?
-- Пусьцеце, калі ласка, праехаць хаця б да Тынды. Мы падарожнікі, з  Магадана дамоў у Маскву вяртаемся, а квіткоў (або грошай) з такой і такой прычыны ня маем.
Важна: спачатку просьба, потым матывацыя, абгрунтаваньне. Гэта абавзяковае правіла, чаго б вы не прасілі. “Падвязеце, калі ласка, мы падарожнікі, едзем адтуль і адтуль туды і туды”. “Пусьцеце пераначаваць, так і так”. Калі пасьля першых слоў вам адмовілі, чалавек, у якога пытаецеся, мае магчымасьць, выслухаўшы канец вашых слоў, зьмяніць сваё рашэньне, напрыклад: “Ну, увогуле мы ня возім, але калі падарожнікі, дык сядайце…” Калі ж вы спачатку “цягнеце рызіну”, расказваючы, хто вы ёсьць і адкуль, а потым раптам просіце і вам адмаўляюць – нічога больш не застаецца, як пайсьці. 
Можна прапанаваць прыбрацца, памыць падлогу ў вагоне або зрабіць іншыя паслугі, да якіх не заўсёды даходзяць рукі ў саміх праваднікоў. 

Знаходзячыся ў вагоне, завядзеце сяброўства з праваднікамі, міліцыянтамі, што суправаджаюць цягнік, і іншымі афіцыйнымі асобамі. Калі ж вас вырашылі высадзіць  – напрыклад, паверыўшы ў хуткі прыход кантралёраў, – спакойна выйдзеце і не спрабуйце, замаскаваўшыся ў вагоне, праехаць больш, чым дазволена.

Калі начальнік цягніка не пераканаўся ў вашай мудрасьці, ідзеце да машыніста. 

Запомнеце! Вы мусіце адрозьнівацца ад мясцовых жыхароў і ад усялякіх бічоў, занятых тым самым, што й вы – бясплатным дасягненьнем якой-небудзь мясцовасьці. Вы мусіце выклікаць цікавасьць супрацоўнікаў цягніка, жаданьне пагаварыць, – і тады вы ў многіх выпадках дасягнеце посьпеху. 
Для праезду чыгункаю і наагул для ўсіх розных вандровак ёсьць карысная рэч – Дарожная грамата. Выпраўляючыся ў далёкую дарогу, надрукуйце (або папрасеце сяброў надрукаваць) на кампутары ці нават на друкавальнай машынцы паперу пра тое, што, маўляў, такі й такі чалавек выпраўляецца такім і такім маршрутам, просім дапамгчы яму ў праезьдзе і г.д. Наклейце на гэту паперу свой фотаздымак, пастаўце на ёй любую пячатку – сваёй роднай фірмы, мэрыі, інстытуту, школы…  – і Дарожная грамата гатовая. Вось ейны ўзор.

Наўгародзкае Таварыства Аўтаспыньнікаў

Ноўгарад, вул. Міру, 9, тэл./факс (8732) 156934

 СУПРАВАДЖАЛЬНЫ ЛІСТ 
Падаўца гэтага ліста, Абабакаў Артур Апанасавіч, 

зьяўляецца ўдзельнікам міжнароднай экспэдыцыі “Вакзаламі й лясамі Расеі”, арганізаванай Наўгародзкім Таварыствам Аўтаспыньнікаў (НТС). Маршрут экспэдыцыі: Вялікі Ноўгарад – Чудава – Малая Вішэра – Ціхвін – Ладзейнае поле – Аланец – Чымкент – Масква. Мэтай экспэдыцыі ёсьць вывучэньне гісторыі й сучаснага стану вакзалаў, палёў, рэк і дарог Паўночнага Ўсходу Расеі. 
НТС зьвяртаецца да працаўнікоў транспарту, да супрацоўнікаў міліцыі і мясцовых органаў улады з просьбай паспрыяць удзельніку экпэдыцыі. 
Подпіс, пячатка, дата.

Добра складзеная Дарожная грамата прыдасца вам ня толькі для праезду ў лякаматыве альбо цягніку, але й дапаможа пры пападаньні ў памежную зону (а памежнай зонай у нас пакрыта немалая частка тэрыторыі краіны), пры ўваходзе ў нацыянальны парк і іншыя раёны абмежаванага доступу, а таксама пры чапляньні міліцыянтаў ды іншых афіцыйных асобаў. 
…У цывільных рэгіёнах вас брацьмуць горш, чым у глухіх, але агульнае павелічэньне колькасьці цягнікоў нават падвысіць вашу хуткасьць. Калі на БАМе праходзціь у сярэднім 2-3 саставы на суткі (зь іх 1 пасажырскі), дык на Транссыбе цягнікі ідуць з інтэрвалам у гадзіну або нават часьцей. Адпаведна, ехаць будзеце хутчэй. 

Некаторыя прыгарадныя цягнікі ў Сыбіры маюць “біч-вагоны” – плятформу або цяплушку, на якой езьдзяць мясцовыя жыхары, рыбакі, апівохі і турысты без аплаты. Толькі ўлетку – узімку там занадта холадна!

Заўважу, што рухцца чыгункаю ў Цэнтральнай Расеі досыць утомна: увесь час бегаеш то да аднаго цягніка, то да іншага. Вядома, калі ў вас ёсьць грошы, а ў касе ёсьць квіткі – прасьцей купіць квіток і ня рыпацца. Калі ж ехаць “цывільна” не карціць, а хочацца прыемнай і шпаркай язды – у цэнтральных рэгіёнах спакайней выкарыстоўваць звычайны аўтаспын. 

Гідраспын
Чыгуначная ды аўтамабільная сувязь ахоплівае ня болей за ¼ тэрыторыі Расеі. У астатнія ¾ людзі трапляюць паветрам, што досыць дорага і нерамантычна, а грузы – пераважна па вадзе (узімку – аўтазімнікамі). Асноўным спосабам дасягненьня аддаленых мясцовасьцяў улетку зьяўляецца гідраспын (перасоўваньне на спадарожных рачных і морскіх суднах), які яшчэ называецца “аўтаспын 3-га роду”.
Гідраспын вядомы здаўных-даўна. Так, больш за 2500 гадоў таму біблійны прарок Ёна, дамовіўшыся з капітанам, спрабаваў паплыць на спадарожным караблі ў Фарсіс. Зрэшты, пад час шторму гідраспыньнік-няўдачнік быў выкінуты за борт і праглынуты вялікаю рыбай. Правёўшы ў рыбіным страўніку блізу 3 сутак, ён вярнуўся рыбаспынам назад. 

Удачлівейшым у гэтых адносінах быў вядомы вандроўнік, пісьменьнік Ленарт Мэры. У 1970-х гг. н.э. ён змог прайсьці гідраспынам Паўночны морскі шлях і іншыя шляхі, пра што апавёў у сваіх кнігах. У 1990-х Л. Мэры стаў Прэзыдэнтам Эстоніі і плаваць перастаў. 

Плаваньне на грузавых суднах
Вугаль,  бэнзын, соль, цэмэнт, аўтамабілі ды іншыя рэчывы ў паўночныя селішчы дастаўляюць улетку рэкамі й морам. Такім самым спосабам туды могуць пранікнуць і вандроўнікі. Пры руху “туды” трэба абавязкова дазнацца пра: 1) пункт адпраленьня; 2) тэрміны навігацыі; 3) рэгулярнасьць суднаходзтва; 4) час у дарозе.

Галоўнае – знайсьці порт адпраўленьня. Гэта, як парвіла, адзін з пунктаў перасячэньня рачных і морскіх шляхоў з чыгункай ці трасай (Мурманск, Архангельск, Ваніна, Находка, Уладзівасток… – для селішчаў  на ўзьбярэжжы Паўночнага Ледавітага акіяну; Пячора, Новасыбірск, Краснаярск, Усьць-Кут, Якуцк… – для руху на поўнач адпаведнымі рэкамі).

  Вяртаньне дамоў з аддаленых мясцовасьцяў прасьцейшае: вы шукаеце ўсякі параплаў на Вялікую Зямлю і стараецеся паплыць на ім. Тут ужо, як правіла, не выбіраем. 
Найбуйнейшыя морскія порты, нават на Поўначы (Дудзінка, Мурманск, Магадан…) працуюць увесь год, іншыя толькі ўлетку. Зь ліпеня па верасень дзейнічаюць практычна ўсе рачныя й морскія порты. 

Раскладу грузавых рэйсаў не існуе ўвогуле. Ёсьць нейкая сэрэдняя інтэнсіўнасьць руху. Так, з Магадану на Вялікую Зямлю (Уладзівасток, Находка, Ваніна) ідзе 1-2-3 цеплаходы на тыдзень. З Находкі на Камчатку судны ходзяць раз на тыдзень, а ў Певек – прыкладна раз на месяц. З Мурманску ў Дудзінку ходзіць 1-2 цеплаходы на месяц, а на Хатангу (Таймыр) – 1-2 разы на год. Пастарайцеся даведацца рэгулярнасьць суднаходзтва загадзя, каб не правесьці ў порце доўгіх месяцаў. 

Хуткасьць морскіх суднаў – 300-500 км за суткі. Рачных, як правіла, меншая; бывае 300, 200, 100 км за суткі і меней. 

Каб паплыць грузавым рэйсам, патрэбна: а) даведацца пра наяўнасьць цеплахода; б) пранікнуць у порт і на борт судна; в) дамовіцца з капітанам; г) не занудзіцца на борце. Вось жа: 

У кожным порце ёсьць дыспэтчарскі пакой, у якім вам паведамяць, куды ў найбліжэйшыя дні пойдуць судны. Тут ёсьць тонкасьць. Калі цеплаход яшчэ разгружаецца, часам немагчыма высьветліць, куды ён пойдзе потым: на Чукотку, ва Ўладзівасток або ў Сан-Францыска. 

Але калі пачалася пагрузка – будзьце ўпэўненыя, што порт прызначэньня ўжо вядомы. Таму трэба рэгулярна, нават некалькі разоў на дзень, наведвацца ў дыспэтчарскі, пакуль вам не пакажуць цеплаход, што йдзе туды, куды вам трэба. 

(На маленькіх прыстанях аніякіх дыспэтчарскіх няма, таму трэба каравуліць судны яшчэ пільней, даведваючыся пра час іхнага магчымага зьяўленьня ў мясцовых жыхароў.)

Пагрузка й разгрузка – працэсы, якія цягнуцца ад некалькіх гадзін да некалькіх дзён. Не правароньце!

Як толькі такі цеплаход знойдзены, вам трэба пранікнуць у сам порт. Шмат якія порты знаходзяцца на памежным рэжыме і ахоўваюцца. Тады можна: а) умалёгаць ахоўніка прапусьціць вас; б) знайсьці дзірку ў плоце (ва ўсялякім доўгім плоце ёсьць дзірка), месцазнаходжаньне дзіркі можна спытацца ў таго самага ахоўніка або ў рабочых порта; в) выпісаць пропуск у бюро пропускаў. Ёсьць і порты, што не ахоўваюцца. 
Пускаць гідраспыньніка ці не – вырашае, на ўнутрырасейскіх лініях, непасрэдна капітан. На борце судна заўсёды ёсьць вахтавы, але ён анічога не вырашае. Будзьце настойлівымі і патрабуйце сустрэчы з капітанам.

Первозіны людзей на грузавых суднах у межах Расеі не зьяўляюцца чымсьці забароненым. Напрыклад, плаваюць (праўда, за грошы) суправоднікі грузу. Ад перавозін людзей цеплаход ані не нясе стратаў. Так, для судна з грузам 3000 тонаў лішнія 100 кг – чыстае глупства. А найбуйнешыя судны перавозяць да 50 тыс. тонаў – гэта ў 600.000 разоў перавышае чалавечую масу! Зразумела, што перавозіны дадатковага гідраспыньніка ня будуць каштаваць ані капейкі. 
Мы, пасажыры, маем уласьцівасьць харчавацца, таму з вас могуць папрасіць пэўную суму грошай за ваша харчаваньне, або вы самі закупіцеся нейкай колькасьцю ежы. Калі грошай мала, прапануйце свае рабочыя рукі – ваша некваліфікаваная бясплатная праца можа стаць у прыгодзе на судне!..Вось жа, ідзеце да капітана з нутраной ўпэненасьцю ў сваёй рацыі. 
Адзіная рэальная прычына адмовы – перанаселенасьць цеплахода іншымі людзьмі. Тут вырашальную ролю грае не абыймо і не вага пасажыраў,  а колькасьць ратаўнічых сродкаў. У далёкім морскім плаваньні гэты чыньнік – сур’ёзны абмежавальнік. У той самы час, скажам, на баржы гэта можна ня граць аніякае ролі. 
Трапіўшы на борт судна, узрадуйцеся. Добра, калі ёсьць праца, але яна ніколі не займае ўсяго часу. Сьпеце, чытайце, пішэце лісты, ад’ядайцеся. І не забудзьце вярнуцца дамоў да канца навігацыі!

* Мы з Андрэем плылі з Іркуцку ў Хандыгу (больш за 600 км) шэсьць дзён на спадарожнай баржы. Перасоўваньне было дармовым, але мы папярэдне прызапасілі ежы. Адзінае, што ўскладняла плаваньне, – на баржы плыў “Камаз” са 140 скрынямі гарэлкі, і ўся каманда ды іншыя пасажыры часта займаліся п’янствам. 
* Стараючыся вярнуцца з Магадану дамоў, мы паплылі адтуль у порт Ваніна на грузавым цеплаходзе. Пошук і чаканне цеплахода доўжыліся 4 дні, яшчэ 3 мы плылі, яшчэ 1 прастаялі ў бухце Ваніна, чакаючы, калі вызваліцца прычал. Перавозіны былі бясплатнымі, але за ежу мы заплацілі. Падрабязнасьці – у кнізе “АвтоSTOPом по России”.

* С. Лякай і В. Сьмірнова 28 сутак плылі на спадарожнай баржы з Кісангані ў Кіншасу (рэспубліка Конга-Заір). Падобнае падарожжа, але ў зваротным кірунку, выканаў у той самы час маскоўскі вандроўнік Зінчанка.

* Зафіксаваныя выпадкі і міжкантынэнтавага гідраспыну. Так, А. Вораў (ПЛАС) і ягоны спадарожнік М. Дуткевіч, завяршаючы сваю кругасьветную аўтаспынную экпэдыцыю “Автоколумб”, пераплылі на грузавым цеплаходзе Атлянтычны акіян, рухаючыся з Буэнас-Айрэсу (Аргентына) у Эўропу ў 1993 годзе. Плаваньне доўжылася каля двух тыдняў. У 2002 годзе на бананавозе з Эквадору ў Піцер прыплыў іншы аўтаспыньнік В. Шанін, таксама завяршаючы сваю кругасьветку. А вядомы падарожнік В. Несін, які ходзіць па сьвеце басанож, выкарыстаў “міжнародны гідраспын” нават некалькі разоў; напрыклад, яму ўдалося паплыць з Новай Зэляндыі ў ЗША. 
На жаль, магчымасьці вольных міжнародных плаваньняў дрэнна вывучаныя. Ёсьць меркаваньне, што пашпарт марака мог бы дапамагчы ў гэтым. Таксама кажуць, што можна знайсьці спадарожныя яхты. У цэлым жа, выпадкі міжкантынэнтавага пераплываньня ў нашай практыцы вельмі рэдкія (лічаныя некалькі выпадкаў за апошяе дзесяцігодзьдзе) – не спадзявайцеся на яго. Бо за час стаянкі ды пагрузкі судна трэба пасьпець атрымаць згоду капітана судна, агента ў порце ды гаспадара-суднаўладальніка на іншым канцы сьвету; трэба й загадзя мець візу ў краіну прызначэньня. Рэдка калі пасьпееш атрымаць усё гэта ды ўгаварыць усіх. Прасьцей і хутчэй зарабіць грошай на авіяквіток і паляцець на звычайным рэйсавым самалёце, чым бадзякаваць у далёкіх портах у пошуках міжнародных, дрэнна падбіральных параплаваў.
Рэйсавая пасажырская сувязь

Ёсьць у Расеі й пасажырская водная сувязь па вялікіх рэках і азёрах. Гэтыя пасажырскія судны, у адрозьненьне ад грузавых, ходзяць рэгулярна, згодна з раскладам. Але з часоў СССР і да нашых дзён інтэнсіўнасьць руху воднага транспарту і колькасьць маршрутаў з году ў год раўнамерна зьніжаецца. Цяпер іх ужо амаль не засталося. Толькі вялікія сыбірскія рэкі (Об, Іртыш, Лена, Енісей, Ангара) захавалі пасажырскія судны, але і іх менее з кожным годам. 

Вольны падарожнік, які хоча паплыць на гэтых нешматлікіх суднах, – можа набыць квіток і падтрымаць кволую рачную сувязь. Калі ж з грашыма у вас кепска, сьмела заходзьце на судна і дамаўляйцеся з капітанам, растлумачыўшы сваю вандроўніцкую сутнасьць. Можаце паказаць “Дарожную грамату”, калі яна ў вас ёсьць. Капітан, хутчэй за ўсё, не адмовіць. 

Раней былі рэйсавыя акіянскія цеплаходы, якія перавозілі людзей, напрыклад, з Уладзівастоку ў Петрапаўлаўск-Камчацкі, але ўжо колькі гадоў як усе яны скасаваныя. Акіянскія пасажыры, нядоўга думаючы, перабраліся на грузавыя судны, запаўняючы там сваімі целамі ня толькі вольныя каюты й лязарэты, але й нават ужо амаль і прыбіральні.  Бальшыня такіх пасажыраў дае нейкі хабар капітану, але вольны падарожнік можа, дамовіўшыся, праехаць і безь яго. Зрэшты, на судне зазвычай ёсьць харчаваньне, таму можна й заплаціць (гэта нядорага) або папрасіцца выканаць якія-небудзь работы.  

Пасажырскіх міжнародных цеплаходаў праз акіяны й моры сьвету НЯМАШАКА. У Амэрыку, Бразылію, Індыю або на Таіці паплыць на рэйсавым пасажырскім параплаве няможна. Засталіся толькі рэдкія круізныя ляйнэры для буржуяў (але праезд у іх каштуе даражэй за авіяквіток, а працэс упісваньня не вывучаўся).

Жыцьцезабесьпячэньне

Калі вы ў сваіх падарожжах перасоўваліся аўтаспынам, на электравікох, у таварнякох і г.д., згаладаліся, замерзьлі, забруднелі і вярнуліся дамоў тыдні праз два зь цьвёрдым рашэньнем: спаць, есьці, мыцца і ніколі больш не бамжаваць – гэта значыць, што вы займаліся не навуковымі падарожжамі, а бамжызмам. 

Навуковае вандроўніцтва мае глябальнае адрозьненьне ад бамжызму.

Чалавек, які вандруе навукова, захоўвае свой арганізм у здаровым стане, нармалёва харчуецца, мыецца і сьпіць, калі захоча. Бамж не прытрымліваецца здаровага ладу жыцьця, харчуецца, чым давядзецца, мыецца ад выпадку да выпадку і сьпіць, пакуль не прагоняць. 

Навуковы вандроўнік прыносіць людзям, што сустракаюць яго, радасьць, бамж – жаданьне пазбаваіцца ад яго. Навуковы вандроўнік прыходзіць да шчасьця, бамж – не дасягае посьпеху.

НАВУКОВЫ ВАНДРОЎНІК –  ГЭТА НЯ БАМЖ!

Жыцьцезабесьпячэньне – падтрыманьне цела ў прыдатным для далейшага жыцьця стане – ёсьць адной з асноўных задач вандроўніка. Можна нават пад час падарожжа прыстойна харчавацца (незалежна ад колькасьці грошай), нармалёва спаць, калі патрэбна, мыцца і ня толькі не губляць, але й павялічваць фізычныя сілы арганізму. Пра тое, як гэта робіцца, вы прачытаеце ніжай.
Рыштунак

Які рыштунак незаменны? Колькі ён важыць і колькі мейсца займае?

Незаменных рэчаў няма. Можна вырушыць, напрыклад, з Масквы ва Ўладзівасток бяз кайстры, без запалак, бяз грошай, без дакумэнтаў…Але ёсьць адзін аб’ект, які патрэбна мець заўжды. Гэты аб’ект важыць прыблізна 1500 грамаў, зьмяшчаецца ў чарапной каробцы чалавека і называецца ён – галаўны мозг. 

Калі ў вас у галаве ўсё нармалёва, вы зможаце дасягнуць усякага гораду – пры ўсякіх варунках. Калі ж вы ня ўмееце думаць, дык нават вялікая колькасьць ежы, грошай, дакумэнтаў, адзежы, зубных шчотак ды іншых прадметаў не прывядуць вас да посьпеху. 

Вядома, нават дасьведчаныя людзі бяруць з сабою ў дарогу нейкія рэчы – я б сказаў, для камфорту. Я ў далёкую дарогу бяру: кайстру, пашпарт (насіць яго лепей пры сабе і бліжэй да цела, а ня ў торбе і ня ў кайстры), спальнік, турыстычны дыванок (“пенку”), мэталёвы літровы кубак (конаўку), плястыкавую бутэльку пад ваду, лыжку, запасную адзежу, шкарпэткі, компас ды іншае… Няблага мець таксама намёт, ножык, старонкі, вырваныя з “атлясу аўтадарог”, фотаапарат, зубную шчотку, асадку і паперу, налобны ліхтарык, запалкі, кнігу “Практыка вольных падарожжаў”…Чым больш у вас будзе падобнага турыстычнага рыштунку, тым даўжэй вы зможаце захоўваць аўтаномнасьць у падарожжы – і тым хутчэй вам надакучыць цягаць з сабою гэты мяшок!

Таму бярэце з сабою ня больш, чым вы зможаце цягнуць усю дарогу. Зьбярэце кайстру загадзя, за некалькі дзён, і пацягайце яе яшчэ дома – праверце, мабыць, можна выкласьці штосьці? Памятайце, што з гэтымі рэчамі вам трэба будзе хадзіць і езьдзіць па гарадох і дарогах шмат дзён, тыдняў і нават месяцаў!

Рэчы, што прамакаюць, трэба старанна запакеціць. Вазьмеце некалькі запасных пакетаў. 

Бярэце з сабою тое, што не шкада будзе згубіць у дарозе. Памятайце, што кайстра будзе падаць на зямлю з кодаба машыны, на яе будзеце сядаць вы і іншыя цяжкія людзі, на яго будзе крапаць дождж, яе будуць абліваць пырскі ад машын… Пяшчотным, крохкім рэчам у кайстры ня месца!

Харчаваньне ў дарозе

Важна штодзень мець гарачае харчаваньне, асабліва ў халодную пару году. 

Ежа – гэта ўвогуле не праблема. У сьвеце вельмі шмат ежы. У залежнасьці ад вашага грашоўя, дзейнічайце трыма спосабамі.

Першы спосаб (калі грошай дастаткова) – ежце ў страўнях, іх цяпер зьявілася шмат і паўсюль.

Другі спосаб. Калі грошай мала, набывайце крупы і варэце іх па дарозе так, як напісана ніжэй. Невялікая колькасьць крупаў, напрыклад, грэчкі, груцы або рысу, заўсёды карысна вазіць з сабою ў плястыкавай “бутэльцы-тарпэдзе”. Не вазеце з сабою зашмат – калі ў вас ёсьць грошы, вы заўсёды зможаце купіць кіляграм найтаньнейшых круп у любым горадзе або мястэчку. Калі ў вас грошай няма, вы можаце папрасіць крупаў, пастукаўшыся ў абы-якую кватэру. Крупы будуць выдатнай асновай усякай ежы. Вы зможаце выкарыстоўваць і бульбу. 

Абстругаўшы бульбу, памыўшы крупы, ідзеце са сваім рондалем у любы рэстаран, страўню, дыспэтчарскі, кватэру або іншае месца, дзе, на вашую думку, ёсьць ежанагравальная пліта, – папрасеце зварыць вам ежу. Вам звараць; пакуль ежа варыцца, раскажэце пра сваё падарожжа, і стаўленьне да вас яшчэ больш палепшыцца. Магчыма, калі ўжо вечарэе, вам прапануюць і пераначаваць. 
Больш за тое, калі вы варыце кашу ў кватэры, разгаварыўшыся з гаспадарамі, вы можаце атрымаць і дадатковую ежу, (напрыклад, цукар, хлеб), каб ня есьці нішчымнай кашы. Каб паскорыць атрыманьне дадатковай ежы, самі прапануйце гаспадарам сваю кашу. Яны скажуць: “Не, дзякуй, мы ўжо паеўшы,” –  і прапануюць вам, у сваю чаргу, яшчэ што-небудзь ядомае, ад чаго вы можаце не адмаўляцца.

* Аднаго лютаўскага вечара 1998 году мы з Русланам і вялікай конаўкай хадзілі па халодным, засьнежаным Ерэване і марылі пра начлег. Напоўнілі конаўку грэцкімі крупамі і прыйшлі ў абраную намі кватэру: “Зварэце, калі ласка, нашу кашу!” Пакуль каша варылася, нас пачалі частаваць іншай шматлікай ежай. Калі каша зварылася, мы ўжо зь вялікай цяжкасьцю змаглі яе зьесьці. Начлегу нам не прапанавалі, і мы пайшлі. Зазірнулі ў іншую кватэру з той самай конаўкай: “Ці можна кіпню?” Пакуль вада гатавалася, з намі зноў пасябравалі і паклікалі на вячэру. Ежа ўжо ня лезла, але нас умалёгалі… Мы выйшлі з кватэры, хістаючыся. Начлегу зноў не прапанавалі. “Трэцяй спробы я не перажыву,” – сказаў Руслан. “Я таксама,” – адказаў я, і мы пайшлі ў трэці дом і паставілі намёт на гарышчы, дзе й ляглі спаць. Апоўначы прыйшла міліцыя і нас павезьлі ў пастарунак, дзе мы й пераначавалі ў амаль цёплым пакоі, а ўранку пайшлі сваёй дарогай. Так зьдзейсьніліся ўсе нашы жаданьні.
Карысным можа выявіцца й звычайны кіпень. Цікава, што бульба (папярэдне нарэзаная тонкімі скібкамі), грэчка і некаторыя іншыя прадукты становяцца ядомымі пры дапамозе кіпню. Заліце тое, што хочаце зьесьці, кіпнем і трымайце 10 хв., загарнуўшы ў адзежу, газэту або іншы цеплаізалятар. Затым зьліце кіпень і наліце новы. Пасьля другой працэдуры ежа гатовая. Калі не гатовая – выкіньце яе: значыць, прадукт не гатуецца вышэйпададзеным спосабам.
Трэці спосаб. Калі грошай няма, не хвалюйцеся: хутка нехта пойдзе есьці і пакліча вас. Усе людзі на сьвеце нешта ядуць; вас падкіне кіровец або пакліча на госьці чалавек, які вам і прапануе харч. Нават і прасіць ня прыйдзецца, наадварот – прыйдзецца адрошчваць “гумовы страўнік” (таму што карміць будуць болей і часьцей, чым вы звычайна прывыклі) або ўмець адмаўляцца. Але тут і другі бок пытаньня: калі вы самі вернецеся дамоў і будзеце добра забясьпечаныя ежай, цяплом, Сецівам ды іншымі дабротамі – дзялецеся імі з тымі, хто іх сёньня ня мае. Чым больш вы самі накорміце розных людзей, тым менш у вас будзе сумневаў у тым, што і з вамі абыдуцца гэтаксама. 

Лад жыцьця

Досыць часта я сустракаю падарожнікаў, якія вядуць лад жыцьця, адрозны ад здаровага. Траса, цыгарэта і падраныя апранахі ўсе разам сфармавалі нейкі стэрэатыпны вобраз. 

Чалавек, які кінуў дом, цывільную працу, дарагую адзежу і г.д. і зрабіў сваім прынцыпам бяздомнасьць, гультайства, ірваную вопратку і г.д., – заміж адных упадабаньняў атрымаў іншыя і радуецца гэтаму. 

Мудрэц жа радуецца адсутнасьцю ўпадабаньняў. Можна хадзіць у добрай адзежы або ў найгоршай, але ня варта наўмысна шукаць найлепшую або найгоршую. Гэтаксама можна харчавацца, напрыклад, бясплатнымі кавунамі або шашлыкамі (выпадкова знойдзенымі), але ня варта засяроджвацца на тым, каб есьці толькі кавуны або толькі шашлыкі або толькі бясплатна. 

Вам будзе прасьцей, калі вы ня будзеце курыць і ня будзеце ўжываць алькаголю. Не прывыкайце да рэчаў, якія ў вас у кайстры: калі вы адчуеце, што не змаглі б працягваць падарожжа бязь нейкай рэчы – значыць, дарма вы яе пацягнулі з сабою. Калі вы згубілі рэчы або грошы – парадуйцеся за таго, хто іх знайшоў. 

Калі  вы трапілі ў складанае становішча і ня ведаеце, што рабіць, – не рабеце нічога. Пастаўце намёт, або знайдзеце начлег, або проста пачакайце хвілінку, гадзіну, дзень. Мы не на гонках. 

Калі сканчаюцца грошы і ежа – зьнішчайце рэшткі, не пакідаючы аніякіх “непарушных” запасаў (“НЗ”), і працягвайце шлях паводле свайго меркаваньня – дамоў, напрыклад. Недаедкамі не харчуйцеся. Чалавек можна галадаць 40 дзён, але вам ня прыйдзецца гэтага рабіць. Сьвет добры й багаты, і памерці з голаду вам не дадуць. 

? Колькі грошай браць па мінімуме з сабою?

Шмат хто, вандруючы аўтаспынам – як па СНД, так і па іншых краінах усяго свьету, траціць на ўсё пра ўсё столькі ж, колькі ён траціць і дома. Чалавек, які жыве сьціпла, траціць у дарозе мала; той, хто прывык да буржуйскага жыцьця – шмат. Калі ў вас няма грошай, можна паехаць у падарожжа ўвогуле бязь іх – сьвет багаты, і “мінімальна патрэбнай сумы” не існуе. Але таксама не існуе і максымальнай сумы грошай, якую чалавек здольны патраціць у дарозе. Вялікія грошы расслабляюць, і абодва вандроўнікі – і багаты, і бедны – вернуцца дамоў, напэўна, аднолькава шчасьлівымі, але з аднолькава пустым гаманцом. 

Не эканомце. Калі грошы ёсьць – сьмела трацьце. Грошы эканоміць – што паветра эканоміць. Аніякіх “НЗ” вам не спатрэбіцца. 

Ні пра што не хвалюйцеся.  Калі вам падаецца, што адбываецца нейкая лухта – пачакайце, чым яна скончыцца. Памятайце, што любая пасьлядоўнасьць падзей заўсёды правільная. Калі вам здаецца, што нешта ня так – значыць, пасьлядоўнасьць падзей яшчэ ня скончылася. 
Не стварайце сабе праблем папярэднімі роздумамі пра іх, ня думайце: што будзем есьці і дзе будзем спаць заўтра, пазаўтра і г.д. Бліжэй да справы і разьбяромся. 

Калі вы прастудзіліся або прыхварэлі іншым чынам – пагаладайце пэўны час, ужываючы толькі гатаваную ваду. Няхай дарога вылекуе вас. Дарэчы, поўнае галаданьне на працягу 1-2-3-4 сутак аздараўляе арганізм і павялічвае ягоныя фізычныя сілы, у чым вы можаце пераканацца на ўласным досьведзе. 

Час – грошы ўва ўсіх сэнсах. Калі ў вас мала грошай, але шмат часу, вы можаце езьдзіць аўтаспынам і зьдзяйсьняць неймаверныя падарожжы і атрымваць куды больш уражаньняў, чым турысты, што пралятаюць па-над кантынэнтамі на самалёце. Калі вы зусім ня маеце грошай, але вельмі шмат часу, вы можаце аб’ехаць ня толькі Расею, але і ўсенькі сьвет. Пры гэтым вы будзеце рэгулёва й сытна харчавацца, начаваць у цікавых мясьцінах, хадзіць у якой-хаця краіне без капейкі ў кішэні, а пры жаданьні знаходзіць грошы на візу і перабірацца ў іншую краіну. Чым больш вы маеце часу, тым менш вы можаце патраціць грошай, і наадварот: чым больш вы можаце патраціць грошай, тым хутчэй будзеце перасоўвацца. Бярэце па максымуме абодва рэсурсы (часавы й грашовы) і трацьце тое, што маеце ў дастатку. 
Начлег у незнаёмым горадзе

Адна з праблем, якая ўзьнікае ў працэсе вандраваньня, – гэта праблема ўпіскі (начлегу). Вядома, можна загадзя знайсьці сяброў ува ўсіх гарадох на сваім шляху і спыняцца ў іх. Больш за тое, можна спэцыяльна езьдзіць толькі па тых гарадох, у якіх ёсьць дзе начаваць. Аднак такое перасоўваньне вызначаецца вялікаю скаванасьцю, залежнасьцю ад наяўнасьці знаёмых у розных гарадох і ад іхняга жаданьня (і магчымасьці) вас упісаць. Таму не зашкодзіць нам далучыцца да досьведу мудрацоў, якія знаходзяць сабе начлег у розных рэгіёнах Расеі ды сьвету. 

Можна загадзя абзавесьціся намётам, які пазбавіць вас ад шмат яікх праблем, зьвязаных з начлегам. Рух з намётам хутчэйшы, бо вы не траціце часу на наведваньне гарадоў і пошук начлегу ў іх. Але намёт ня можа заўсёды замяніць сапраўднае жытло з магчыммасьцю пад’есьці, памыцца, абсохнуць і адпачнуць у доўгай дарозе. Начлег і арганізацыя адпачынку з намётам могуць быць спалучаныя зь цяжкасьцямі, асабліва калі ўвесь дзень ліў халодны дождж і вы прамоклі ды замерзьлі, а куды ісьці – не зразумела. Начлег пры дапамозе апісаных ніжэй навуковых мэтадаў дадасьць вам шмат новых знаёмстваў, сяброў, ведаў і ўражаньняў. 
Па-першае, Сеціва зрабіла за апошнія гады пошук упіскі і сяброў куды прасьцейшым, чымся ў 1990-х. Цяпер ёсьць нямала сайтаў, празь якія можна знайсьці сяброў і/або прыстанак на ноч у кожным буйным горадзе сьвету. Сайт www.hospitalityclub.org зьмяшчае базу дадзеных для амаль усіх краін сьвету (для Расеі і СНД – амаль усе абласныя цэнтры й буйныя гарады). Зарэгіструйцеся на гэтым сайце, навучэцеся карыстацца ім, і бязьмежныя магчымасьці адкрыюцца перад вамі. Самі пастарайцеся прымаць як мага болей гасьцей, калі вы дома. 

Другі спосаб – турклюб. Знайдзеце ягоны тэлефон загадзя празь Сеціва або даведайцеся ў гарадзкім бюро даведак або ў Адміністрацыі гораду (мястэчка) у Камітэце для турызму, сям’і, моладзі і г.д. Яшчэ часьцей у горадзе ёсьць Цэнтар дзіцяча-юнацкага турызму (ЦДЮТур), іх у Расеі каля 500. Адрас гэтае дзяржустановы таксама можна даведацца праз гарадзкую даведку. У ЦДЮТуры вы знойдзеце людзей, якія захапляюцца турызмам, пасябруйце зь імі – і ўсё ў парадку. Карыснымі могуць выявіцца і дарослы турклюб, а таксама альпклюб, вэляклюб, лыжная база… Чаму б і не паспрабаваць? Галоўнае, рабіць гэта загадзя, да 18-19 гадзін ці нават яшчэ раней, а то потым адтуль усе разьбягуцца, застанецца толькі вартаўнік або нават і яго ня будзе. 

Трэці прыём знайсьці ўпіску досыць пашыраны. Вырушаючы ў далёкую дарогу, вы запасаецеся паперкай зь вялікай колькасьцю “ўпісак” – тэлефонных нумароў ды імёнаў няпэўнага паходжаньня. 

Маючы бадзяжных знаёмых, вы лёгка атрымаеце падобны сьпіс. Але ня цешце сябе ілюзіямі – з такіх упісак звычайна спрацоўвае меней за чвэртку. Знайшоўшы тэлефон, вы выцягваеце свае нататкі і пачынаеце званіць. Ня вельмі настойвайце на знаёмстве зь нейкім Н. – звычайна чалавек на другім канцы проваду даўно забыў спадара Н. Не забудзьце папярэдзіць, што вы маеце спальнік і дыванок, а яшчэ лепей – і харч. Наяўнасьць у вас ежы зробіць вас жаданым госьцем на многіх упісках сьвету.   

Спрабуючы ўпісацца (або проста наведаць кагосьці), дакладна паведамляйце, колькі вас, адкуль вы і як надоўга. Упісваньне вялікага кантынгенту людзей – скажам, 20 чалавек – у адным месцы цяжкаватае. Групы большыя за 4-5 чалавек пры пошуку начлегу звычайна раздрабняюцца з пэрспэктываю сустрэцца назаўтра ў нейкім умоўным мейсцы. Пры аддаленьні ад месца жыхарства шанцы пераначаваць павялічваюцца, бо далёкія падарожжы выклікаюць павагу. Упісацца на адну ноч атрымваецца амаль заўсёды, тады як завісаньне на працяглы тэрмін (тыдзень, месяц, назаўсёды) выклікае непрыязнасьць. 
Памятайце, што ўпісваць вас (таксама як і падвозіць па трасе аўтаспынам) ніхто не абавязаны, таму ня будзьце залішне настойлівымі. Ня варта прыніжацца і канькаць: о, я так пакутую, апошні тэлефон, есьці няма чаго, замёрз, брудны, два тыдні як з дому, грошай няма і г.д… НІКОМУ НЕ ПАТРЭБНЫЯ НЯШЧАСНЫЯ! Калі ты такі няшчасны, сядзеў бы дома. Размаўляючы па тэлефоне, думайце пра сябе так: “Ува ўсякім выпадку я заначую ў гэтым горадзе. Гэты чалавек, ці не захоча ён скласьці мне кампанію? Ён не пашкадуе пра гэта!”
(Гэтаксама і пры аўтаспыне: нікому не патрэбныя няшчасныя! “Дапамажэце, спазьняюся ў Чыту, я замёрз, няшчасны, галодны, вазьмеце мяне, о-о-о…паскуда, зноў ня ўзяў!!!” Гэта няправільна. З такімі думкамі ніколі не дасягнеце посьпеху. “Я еду ў Чыту, можаце скласьці мне кампанію!” – галасуючы з такімі думкамі, дасягнеце большага.)

Шукаць начлег лепей удзень і дамаўляцца загадзя пра час прыбыцьця, а прыходзіць начаваць – а 21-22 гадзіне, каб не напружваць народу раней часу сваёй прысутнасьцю, але нікога й не пабудзіць. Яшчэ раз паўтараю: ня варта “радаваць” гаспадароў сваім візытам а 1-2 гадзіне ночы! І не спрабуйце апраўдвацца, зваліўшы ўсю віну на марудны КАМАЗ, які даставіў вас у горад толькі пад трэцюю гадзіну ночы, а таксама на адсутнасьць у вас тэлефоннай карткі, намёта і мазгоў!
Чацьверты спосаб. Калі вы прыехалі ўночы – да вашых паслуг усякая ўстанова, дзе яшчэ гарыць сьвятло. Вартаўнікі на авіястанцыях, на будоўлях і ў калгасах, ахоўваючы свае заржавелыя мэханізмы і начыньне, пакутуюць ад нуды, ад адсутнасьці сьвежых людзей. Разьвейце іхнюю нуду – але ня п’янствуйце зь імі! П’янстваваць з малазнаёмымі людзьмі небясьпечна і шкодна!
Пяты спосаб – манастыр. Пры пільнай патрэбе можна пад’есьці, пераначаваць і нават спыніцца на некалькі дзён у хрысьціянскім манастыры – як у мужчынскім, так і ў жаночым, і ня толькі ў Расеі, але і ў іншых краінах, акрамя Этыёпіі. 

Спыніцца ў манастыры можа кожны чалавек, які мае пашпарт, верыць у Бога і выконвае асноўныя правілы паводзін у манастыры. Як даведацца, ці ёсьць у горадзе манастыр? Калі ёсьць магчымасьць, дазанайцеся пра гэта загадзя, напрыклад, у кнізе “Вольная энциклопедия, том 2: Ближнее зарубежье”. Там прыведзеныя адрасы 600 дзейных манастыроў Расеі ды ўсяго былога СССР. Калі ў вас няма кнігі, зазірнеце ў Сеціва, спытайцеся мясцовых жыхароў, зайдзеце ў царкву і высьветлеце там.

Вось жа, вы апынуліся ў манастыры. Пасьля заканчэньня вячэрні  (блізу 20 гадзінаў) зьвярнецеся да якога-хаця сьвятара або манаха (манашкі) і папрасецеся пераначаваць. Вам растлумачаць, да каго зьвярнуцца (у кожным манастыры ёсьць чалавек, які займаецца ўпісваньнем паломнікаў).

– Дабрыдзень! Мы з Масквы сюды прыехалі. Скажэце, можна адну ноч у вас пераначаваць?

Пры гэтым важна, як вы выглядаеце. Для мужчынаў доўгія валасы, барада, доўгія нагавіцы ўхваляюцца, а іракез, завушніца ў вуху, шорты не рэкамэндуюцца. Для жанчын хусьцінкі, доўгая вопратка ўхваляюцца, а штаны, фарботы, эратычная адзежа, татуіроўкі не рэкамэндуюцца. 
Як вядома, у чужой бажніцы сьвечак не папраўляюць, таму сачэце за сваім выглядам (адзежа ды паводзіны!), глядзеце на іншых і рабеце так, як іншыя. Папрасецеся працаваць, калі вы больш чым на адну ноч. Праца можа быць такою: пілаваць і калоць дровы, капаць поле, садзіць (выкопваць) бульбу, іншыя работы на полі, мыцьцё падлогаў, посуду, работа на кухні ды інш. Якая праца нагадзілася, такую і рабеце. Паўдзельнічайце ня толькі ў работах, але і ў малітвах – гэта ж бо манастыр, а ня кемпінг. 

У манастырох могуць начаваць асобы абодвух палоў. 

У некаторых гарадох няма манастыра, але ёсьць царква. Тады вы можаце заначаваць у царкве, зьвярнуўшыся да бацечкі. Наяўнасьць пашпарта, вонкавы выгляд, паводзіны – усё гэтаксама, як і ў манастыры. 

Манастыры і храмы  карысныя ня толькі ў Расеі, але і ў многіх іншых краінах сьвету. Копцкія прасваслаўныя цэрквы і манастыры могуць прытуліць аўтаспыньніка на Блізкім Усходзе і ў краінах Афрыкі. Маюць уласьцівасьць прымаць на начлег ня толькі праваслаўныя, але й каталікі (каталіцкія місіі пашыраныя ў мностве краінаў сьвету), англікане, лютэране і разнастайныя сэктанты. Калі зварот да пастара (сьвятара) не прывёў вас да посьпеху, зьвярнецеся да ягонай паствы, якая выходзіць з царквы пасьля вячэрні. Мабыць, вам дапаможуць. У мусульманскіх краінах можна зьвярнуцца ў мячэт,  у Індыі і Ўсходняй Афрыцы – у храм сыкхаў… Аднак дэталёвае вывучэньне рэлігійных супольняў, пашыраных у розных рэгіёнах, і начлегаў у іх ператворыць гэтую кнігу ў трактат на тэму “Як карыстацца рэлігіямі”, чаго б не хацелася.
…Часта месцамі начлегу вольных падарожнікаў выяўляюцца студэнцкія інтэрнаты. Дазнаўшыся, ці ёсьць у горадзе ВНУ і інтэрнаты, падайдзеце да іх увечары, і вы пабачыце студэнтаў, якія спаўзаюцца туды для начлегу. Некаторыя выходзяць увечары пакурыць і пагаманіць – да іх і падайдзеце. Калі студэнты бянтэжацца, спасылаючыся на злое начальства, можна зьвярнуцца наўпрост да вартаўніка, камэнданта, выкладніка або іншых афіцыйных асобаў.

Пошук начлегу ў інтэрнатах нярэдка прыводзіў нас да посьпеху ня толькі ў Расеі, але і ў краінах СНД, Азіі ды Афрыкі. 

У шмат якіх раёнах, напрыклад, на Каўказе і ў краінах з разьвітаю гасьціннасьцю, ёсьць і іншы спосаб пераначаваць. Прагнучы начлегу, нязадаўга да заходу сонца выйдзеце на трасу ды едзьце аўтаспынам у абы-якім кірунку. Апошні кіровец, які вас падвазіў, прапануе вам пераначаваць у яго – так і зрабеце. Калі такіх прапаноў ня будзе, вы самі лёгка напросіцеся начаваць ува ўсякі дом у сельскай мясцовасьці, пра што асобна напісана ніжэй. 
У Іране, Пакістане, Судане, Сырыі ды іншых краінах зь яшчэ больш разьвітаю гасьціннасьцю пад’есьці ды пераначаваць яшчэ прасьцей. Вы сядаеце ў абы-якім населеным пункце і чакаеце. Цікаўныя мясцовыя жыхары, пабачыўшы замежніка, будуць спрабаваць размаўляць з вамі, прапаноўваць гарбату, ежу, запрашаць на госьці і начлег. Зрэшты, падрабязны разгляд гэтага пытаньня выведзе нас далёка за рамкі гэтага разьдзелу, прысьвечанага збольшага начлегу ў нашай Айчыне. 

Начлег у сельскай мясцовасьці

Часта, асабліва пры перасоўваньні аўтаспынам, вечар засьпявае нас у сельскай мясцовасьці, дзе няма магчымасьці пераначаваць апісанымі вышэй спосабамі, але спаць хочацца (а намёта можа й ня быць). Тут, рухаючыся трасай, можна знайсьці населены пункт – мястэчка або вёску – і стукацца там ува ўсе дамы, просячыся пераначаваць. Гэты мэтад трэба выкарыстоўваць у яшчэ сьветлы час сутак (чалавек, які будзціь усіх жыхароў вёскі а трэцяй гадзіне ночы, выклікае нэгатыўныя эмоцыі, а зусім не жаданьне пусьціць паспаць). Населены пункт мусіць быць правінцыйным – у гарадох лепей ужываць  6 спосабаў, патлумачаных вышэй.
* Вяртаючыся дамоў з Салавецкіх астравоў, рухаючыся трасай Архангельск – Масква, мы з Тацьцянаю Харук апынуліся пад 20 гадзіну ля вёскі Паштовае (Архангельская вобласьць, 1024 км ад Масквы). Аўтаспын амаль зьнік, хаця было яшчэ сьветла. Мы хадзілі па ўсіх дамох і прасіліся пераначаваць. У адным з дамоў (прыкладна 15-ым па ліку) нас пусьцілі і прынялі надзвычай добра, абкармілі, паклалі спаць, пранавалі застацца ў іх у Архнагельскай вобласьці яшчэ дзён зь дзесяць, а потым усё-ткі адпусьцілі пасьля нашых просьбаў, надаваўшы ў дарогу хлеба, кансэрваў і іншых харчоў.

Чым далей ад мэгаполісу, чым больш правінцыйны гарадок і глухая вёска, тым лягчэй падарожніку знайсьці начлег. У правінцыі людзі больш даверлівыя, ветлівыя і простыя, тут яшчэ захавалася старадаўняе хлебасольства і гасьціннасьць, адным словам, прапасьці не дадуць. Таму, калі вы, рухаючыся трасаю, захрасьлі ўвечары (але яшчэ завідна) каля нейкай вёскі, цалкам можна хадзіць і прасіцца пераначаваць, чакаючы посьпеху. “Прасеце, і будзе вам дадзена, шукайце, і знойдзеце, стукайце, і адчыняць вам”.

На Каўказе і ў Сярэдняй Азіі пускаюць пераначаваць яшчэ ахвотней, чым у Расеі.

* Мы з Русланам выехалі зь Ерэвану ў найбліжэйшы гарадок Масіс і, выйшаўшы з электравіка з конаўкаю грэчкі ў руках, ішлі і думалі: куды б зайсьці зварыць яе? Бачачы нас, што азіраліся з конаўкай, адзін мужчына падышоў і спытаўся нас, чаго мы шукаем. Мы сказалі, што шукаем, дзе б зварыць кашу. Мужчына павёў нас да сябе дамоў, дзе нас накармілі, разьмясьцілі спаць, а раніцой мы вярнуліся назад у Ерэван з тым самым кубкам у руках – так і ня выйшла зварыць…

Наадварот, начлег у Маскве, дачных сялібах, буйных гарадох, курортавых паселішчах патрабуе ад вас цярпеньня і настойлівасьці (магчыма, прыйдзецца абысьці шмат дамоў). Каб выжыць у гарадох, карысна выпрацаваць у сабе звычку правільнага выбару кватэры. Напрыклад, у бедных гарадох хадзіць з конаўкай (“зварыць кашу”) лепей па багатых кватэрах, што вызначаюцца паводле добрых дзьвярэй; у багатых гарадох будзе карысная небагатая кватэра (простыя дзьверы). Начлег і харчаваньне ў сельскай мясцовасьці таксама патрабуе назіральнасьці: адзін двор мае вялікі агарод – значыць, пара бульбін для вас знойдзецца; другі дом бедны – там прасьцей пераначаваць, але лепей прыйсьці з уласнай ежай, хаця б да гарбаты нешта прынесьці. 
На ўсякі выпадак карысна вазіць з сабою спальнік, калі вырушаеш у далёкую дарогу, каб не хвалявацца пра начлег – не турбаваць гаспадароў наконт ложка, коўдры, пагатоў часам для вас такіх і не знаходзіцца. 

Як сябе паводзіць 

Некалькі слоў варта сказаць наконт паводзінаў на ўпісцы – няважна, мелі вы гэты адрас раней або вас нехта прывёў да незнаёмых людзей. 
Прыйшоўшы да каго-кольвек на госьці – пагутарыць, памыцца, на гарбату – ніколі не маўчэце пра тое, як вы зьбіраецеся начаваць. Высьветлеце гэта пытаньне з гаспадаром як мага раней. Хітрасьць кшталту “Я прыйду на гарбату, а вось апоўначы тактоўна заўважу, што мэтро зачынілася, і ім анічога не застанецца, як пакінуць мяне начаваць” – шкодная!

На ўпісцы не рэкамэндуецца: 1) пытацца, дзе ложак (калі будзе вольны ложак, вам яго пакажуць, але звычайна спаць варта на падлозе); 2) расьсьцілацца, калі людзі яшчэ ня маюць настрою спаць; 3) спрабаваць спаць, калі ўсе ўжо падымаюцца; 4) званіць на міжгорад без дазволу; 5) пытацца пра наяўнасьць ежы (калі есьцімуць, прапануюць і вам, а лепей не чакаць гэтага моманту і прапанаваць сваю ежу, калі такая ёсьць); 6) мянціць языком, калі вашы прамовы нікому нецікавыя, і затрымліваць адыход да сну сваімі прамовамі (затрымліваць сон – прывілея гаспадароў, а не гасьцей); 7) прыводзіць левых людзей; 8) прыходзіць без званка; 9) выносіць з дому чужыя рэчы бяз згоды гаспадароў. Жыцьцё на ўпісцы можа вас зьдзівіць, але ў кожным разе – вонкава не зьдзіўляйцеся і спрабуйце сваімі паводзінамі і выглядам не асабліва адрозьнівацца ад іншых людзей у памяшканьні. 
На ўпісцы можна высьветліць, ці можна там: 1) калі ёсьць пліта – прыгатаваць якую-небудзь ежу з наяўных расходных матэрыялаў (матэрыялы, напрыклад, крупы, карысна прынесьці з сабою, хаця б трохі; калі на ўпісцы ёсьць інш. ежа, яе вам прапануюць, калі не – ваша каша парадуе ўсіх жыхароў); 2) калі ёсьць тэлефон – пазваніць па горадзе; 3) калі ёсьць лазенка – памыцца. Не забудзьце, знаходзячыся на ўпісцы, памыць брудны посуд. 
На ўпісцы карысна пазнаёміцца з усімі жыхарамі і даведвацца ў іх пра асаблівасьці маршрутаў і мэтады падарожжаў, а таксама тэлефоны і адрасы іншых упісак у розных гарадох. Пры ўпісваньні карысна паведаміць свае каардынаты для далейшых кантактаў. Інфармацыя, атрыманая ў людзей, таксама дасьведчаных у перасоўваньні, можа мець для вас вялікае значэньне. 

Пасьля вашага візыту кватэра мусіць застацца ў лепшым стане, чым была да гэтага. Калі ёсьць магчымасьць, пакіньце там лішкі ежы (апрача недаедкаў, вядома). Яшчэ раз памыйце посуд, падмяцеце падлогу і ўвогуле прыбярэце за сабою сьляды свайго гасьцяваньня. Спытайцеся ў гаспадароў, ці ня трэба ім дапамагчы ў чым-небудзь. Падарэце жыхарам кнігу “Практыка вольных падарожжаў”.

Ну і нарэшце, найважнейшае. Многія, вырушаючы ў дарогу ўпершыню, пытаюцца: “А дзе мы там начавацьмем? Хто ж нас пусьціць? Дзе мы будзем мыцца, харчавацца, працца?..” і іншае. А адказ просты. Пачнеце зь сябе. Самі прымайце гасьцей. Пабачыўшы на вуліцах вашага гораду чалавека з кайстрай, даведайцеся, ці патрэбна яму сёньня мейсца начаваць. Запрасеце на госьці, накармеце, прапануйце вымыцца (папрацца, паінтэрнэціцца, патэлефанаваць…). Зарэгіструйцеся на сайце www.hospitalityclub.org і паведамляйце свой адрас іншым людзям, прымайце гасьцей. У каго няма такой магчымасьці (напрыклад, дома жывуць пужлівыя бацькі) – прывыкайце хоць патроху рабіць дабро іншым людзям, частуйце іх, ну й пры магчымасьці аддзяляйцеся і жывеце самі, прымаючы час ад часу гасьцей.
Пабачыўшы на вуліцы жыхара іншай краіны, хай ён нават ня мае патрэбы ў начлегу, – усьміхнецеся яму і ў думках пазычце яму дабра і ўдачы. Памятайце, што ўсе людзі – адна вялікая сям’я, і ўсе мы – і расейцы, і таджыкі, і арабы, і афрыканцы, і аўганцы, і кітайцы – браты й сёстры адно аднаму. Паехаўшы ў іхнія краіны, вы пераканаецеся ў гэтым, як пераканаўся я, вандруючы сьветам.

Чым часьцей вы самі робіце дабро іншым людзям, тым меней будзе ў вас сумненьня й сарамлівасьці, калі вы самі прыедзеце ў іншыя гарады і краіны сьвету і апынецеся там у якасьці госьця.

Кантакты

Вольнае падарожжа не абыходзіцца без кантактаў зь людзьмі. Ад таго, як вы ставіцеся да людзей, да выпадкаў жыцьця, як паводзіцеся, – бясспрэчна, залежыць посьпех вашага падарожжа. Асаблівае значэньне маюць спосабы кантактаў зь мясцовым насельніцтвам, з прадстаўнікамі ўлады і з бацькамі. Якраз іх і разьбярэм. 

Стасункі зь мясцовым насельніцтвам

Часта прыходзіцца чуць, што ў аддаленых гарадох пражываюць гэтак званыя гопнікі, якія імкнуцца вас пабіць, адабраць грошы і каштоўныя рэчы. На гэта трэба заўважыць, што нават калі гопнікі і існуюць, ня трэба быць прынадай для іх: незвычайныя прычоскі, надзвычай падраная або, наадварот, надта кідкая адзежа, значкі і выявы розных музыкаў і сьпевакоў, палітычныя сымбалі – усё гэта можа выклікаць вялікія непрыемнасьці ў дарозе. Бярэце з сабою тыя рэчы, якіх не шкада, а лепей наагул не шкадаваць рэчаў.

Ня варта таксама весьці сябе задзірліва: гучна сьпяваць, крычэць, прыходзіць у нецьвярозы стан. 

Калі ўвечары па вуліцы вам насустрач ідзе дзіўная кампанія, гатовая адчуць да вас нездаровую цікавасьць, – апярэдзьце іх і задайце пытаньне першым, напрыклад: 

– Скажэце, дзе тутака дарога на Чэлябінск?

або:

– Падкажэце, дзе тутака можна пераначаваць?

або:    

– Ня ведаеце, дзе ў вашым раёне Сеціва?
Зьбіўшы гопнікаў са стандартавай, імі выпрацаванай схемы паводзін, вы станеце гаспадаром сытуацыі, прымусіце іх зьдзівіцца:

– А адкуль ты такі ўзяўся?

Мясцовыя жыхары – зразумейце гэта! – нудзяцца і хочуць пабіць вас толькі таму, што іншых спосабаў прабавіць вольны час не прадбачыцца. Зацікаўце іх сваёй пэрсонай і нясьпешна загрузеце інфой.

  Калі ж вас выперадзілі і да вас прычапіліся прадстаўнікі мясцовага насельніцтва, трэба ставіцца да гэтага спакойна, ня лаяцца, не пужацца, не ўчыняць боек, а спакойна высьветліць, што ім патрэбна. Каб задаволіць матэрыяльныя прэтэнзіі, карысна мець у вонкавай кішэні невялікую суму і даваць адымаць яе, а іншыя грошы (калі яны ёсьць) хаваць. Калі гопнікі спрабуюць адабраць у вас нейкія рэчы, падарэце іх людзям гэтым. 
Нагадаю адну простую мудрасьць: у кожнай сытуацыі, нават, здавалася б, непрыемнай, існуюць правільныя паводзіны і правільнае да яе стаўленьне. Калі вам не дапамаглі правільныя паводзіны, дык правільнае стаўленьне дапаможа ўва ўсякім выпадку. У якасьці прыкладу:

* Аднойчы я ехаў у прыгарадным цягніку Луга – Пскоў. Зьцягнуў красоўкі, пакінуў іх унізе, залез на верхнюю паліцу і заснуў. Прыехаў у Пскоў. Прачынаюся – красовак анідзе няма. Пайшоў па Пскове басанож (улетку была справа); празь некаторы час знайшоў камісіёнку і купіў сабе іншыя красоўкі. Ну, а калі б грошай не было на іншыя красоўкі??? – спытае няцямлівы чытач. Ну, скончыў бы справы ў Пскове і паехаў бы басанож у Маскву. Дарэчы, ёсьць людзі, якія ўвогуле заўсёды ходзяць басанож, напырклад, вялкі падарожнік, Грамадзянін Сьвету Ўладзімер Несін. 
Калі вы – дзяўчына, сачэце за сваім выглядам. Тое, што часта выкарыстоўваецца, каб прыцягнуць увагу самцоў – фарботы, парфума, кароткія спадніцы, шчыгульная адзежа, – у падарожжах не карысна.

Збольшага ж мясцовае насельніцтва ўзаемадзейнічае з вандроўнікам пазытыўна. Мясцовыя людзі часта ведаюць расклад электравікоў, могуць падказаць, дзе знаходзяцца выдатныя мясьціны, вакзал, танныя страўні, шашы, манастыры і г.д. Жыхары маленькіх гарадоў і вёсак нярэдка таксама карыстаюцца аўтаспынам і іншымі мэтадамі (рухаючыся на невялікія адлегласьці) і могуць падказаць патрэбную інфармацыю. Бывае, зрэшты, дзіўная і непраўдзівая інфармацыя і парады; крытычна ўспрымайце іх. 

Кантакты з прадстаўнікамі ўлады

Нярэдка ў дарозе і ў нашым расейскім жыцьці адбываецца кантакт зь міліцыяй, з даішнікамі, з кантралёрамі, з праваднікамі, з АМАПам. Калі ў момант кантакту вы робіце штосьці благое (напрыклад, крадзяце прадукты з крамы або перавозіце наркотыкі) – вы самі даскакаліся, і парадаў на гэты выпадак ня будзе. Але звычайнага добрапрыстойнага падарожніка затрымліваюць не за такія шкодныя, а за досыць звычайныя дзеяньні. 
Перайшоў вуліцу на чырвонае сьвятло; прасіўся ў пад’езд або лякаматыў цягніка; ня меў мясцовай прапіскі (рэгістрацыі); спаў у намёце або на даху; гучна размаўляў; знаходзіўся з кайстрай у грамадзкім месцы; чымсьці нагадваў каўказца (а на Каўказе – наадварот, адрозьніваўся ад мясцовых); пытаўся дарогу на Омск… – ды мала прычынаў, здольных зачапіць за жывое ахоўніка нашага, пост-савецкага, парадку!

Першае, што зробіць ахоўнік парадку, – спытаецца вашыя дакумэнты. Пры паездках вельмі пажадана мець пашпарт! Пакажэце яго. 

Далей, задаўшы колькі пытаньняў, вас звычайна пакідаюць у спакоі. На пытаньні адказвайце сумленна! Калі вы з Масквы (Піцеру, Северамуйску) – так і кажэце. Калі едзеце ў Магадан (Бэрлін, Сынгапур) – так і кажэце. Калі аўтаспынам, таксама не хавайце гэтага факту. Вы павінны памятаць пра сябе, што ваш шлях доўгі і варты таго, каб вас, у кожным разе, распыталі і накармілі.
У некаторых месцах дасюль чапляюцца з прычыны “дзе ваша рэгістрацыя?” Растлумачце, што вандруеце аўтаспынам, у дадзены горад заехалі транзытам і сёньня (або заўтра) едзеце. Нават афіцыйна тым, хто знаходзіцца на адным мейсцы да 90 дзён (грамадзянам Расеі ды Ўкраіны), рэгістрацыя не патрэбная. (У іншых краінах СНД – 3-5 дзён.)

Доўгі язык – кій падарожніка. Памятайце гэта. Няхай будзе ваш язык пры пільнай патрэбе такі самы доўгі, як і шлях, абраны вамі. 

Не ўнікайце размовы. Чым больш ціквага і нечаканага ад вас яны пачуюць, тым лепей. На адно слова адказвайце двума. Вельмі добрая рэч – Дарожная грамата, афіцыйнага выгляду блянк, пажадана зь пячаткаю, які паказвае, што вы – важная экспэдыцыя, што вы ня “самі ад сябе”, а пасланыя кімсьці – пра гэта ўжо згадвалася вышэй. Яна зьменшыць жаданьне затрымваць вас на доўгі час. У якасьці ксівы прыдасца нават камандзіровачнае пасьведчаньне. Але можна абысьціся й безь яго. 
Вас могуць абшукаць – не крыўдуйце. Ператрус – лішняя нагода пагаманіць.

Праўда – рухавік мудраца! Ня хлусьце нават у дробязях – гэта шкодна.

Вось жа, асноўныя кампанэнты правільных паводзін: 1) спакой; 2) дакумэнт/ксіва; 3) загруз інфармацыяй. Не ўцякайце ад міліцыянта і не супраціўляйцеся яму. І, натуральна, ня будзьце п’янымі і не перавозьце наркотыкаў. Набывайце загадзя, яшчэ дома, адміністратыўны, крымінальны і крымінальна-працэсуальны кодэксы, пачытайце іх ячшэ дома, каб міліцыянт ня мог на вас узьдзейнічаць, палохаючы няіснымі незаконнымі пакараньнямі.

* Вяртаючыся з Магадану, мы з А. Вінакуравым былі затрыманыя вохраўцамі (чыгуначная міліцыя) на станцыі Чара (БАМ) за спробу перагаварыць з машыністам лякаматыва. Мы ахвотна падпарадкаваліся і, расказаўшы гісторыю нашага падарожжа, атрымалі ў падарунак хлеб, сала, цыбулю, гарбату, цукар і іншыя прадукты. Потым нас пераправілі міліцыянтам. Жыцьцё скалалася так, што мы пасябравалі і зь імі, павячэралі, памыліся і пераначавалі на гасьцях у начальніка ЛУУС, пасьля чаго спэцыяльна выкліканы канвой адвёз нас у купэйным вагоне цягніка на 300 км бліжэй да Масквы – да ст. Таксіма, дзе канвой выйшаў, а мы працягнулі свой шлях у тым самым цягніку. 
Даішнік звычайна так заняты выцягваньнем штрафаў з кіроўцаў, што да нашага пешага жыцьця ставіцца з большым спачуваньнем. Калі машын мала і заняцца яму няма чым – можа паглядзець вашыя дакумэнты (пашпарт). Зрэдчасу спрабуе аштрафаваць за пераход дарогі ў неналежным месцы або за хаджэньне трасай па няправільным баку (а згодна з правілам пешаход мусіць ісьці па левым баку – насустрач руху машын). Наяўных яму не давайце, няхай выпісвае квітанцыю. 
Часам можа, па вашай просьбе, заспыніць патрэбную вам машыну, але да ягоных паслугаў зьвяртацца не рэкамэндуецца, бо даішнік і зьвязаныя зь ім людзі ўспрымаюцца кіроўцамі адмоўна. Памятайце: зварот да цёмных сілаў па дапамогу не прыводзіць да перамогі! Часам бывае магчымасьць заначаваць на посьце ДАІ (у глухой мясцовасьці).

Бясплатная перадача інфармацыі

Вялікае значэньне ў абмене інфармацыяй мае сувязь. Пад час падарожжа вам, напэўна, спатрэбіцца паведамляць сваім бацькам і сябрам, што засталіся дома, пра сваё перасоўваньне або даведвацца штосьці ад іх. 
У папярэдніх выданьнях гэтае кнігі (1995-2002) былі прапанаваныя парады “голас у не туды”, “мэтад так-так-не-так” і іншае. Цяпер, на шчасьце, тэхнічны прагрэс пранік амаль скрозь. Вы можаце адаслаць SMS-паведамленьне са свайго мабільнага тэлефона або з тэлефона спадарожніка, знаёмага ці кіроўца, што вас падвозіць. Вы можаце пазваніць па горадзе з усякай арганізацыі або кватэры, дзе ў жыхароў знойдзецца тэлефон. 
Яшчэ карысьнейшае валоданьне Інтэрнэтам. Навучэце сваіх бацькоў карыстацца электроннай поштай. Пад час падарожжа ў любым горадзе сьвету зайдзеце ў абы-якую багатую фірму, у дзяржустанову, бібліятэку або нават інтэрнэт-кавярню і, патлумачыўшы сваю вандроўніцкую сутнасьць, папрасеце дазволу адаслаць e-mail, нават бясплатна, калі вам бракуе грошай. Калі вам адмовяць, зайдзеце ў іншае месца. У Расеі, СНД і цывілізаваным сьвеце Сеціва ёсьць ужо ня толькі ў офісах, але і ў шмат якіх кватэрах. На ўпісцы спытайцеся дазволу даслаць-прачытаць электронную пошту – толькі не сядзеце за маніторам усю ноч, не станавецеся “кампутаровым наркаманам”!
Залішняя прывязанасьць да кампутара таксама не прынясе карысьці. 

Стасункі з бацькамі

Для многіх людзей сама рознага веку бацькі  становяцца першай перашкодай пры зборах у далёкую дарогу. На жаль, не існуе ўнівэрсальнае тэхналёгіі, якая б дазволіла прывучыць бацькоў да вольных падарожжаў сваіх нашчадкаў. Дам толькі некалькі парадаў у гэтым кірунку.

1. Інфармаванасьць. Не маскавацца! Калі я хаваю свае вандроўкі, кажучы: маўляў, паехаў да сяброўкі на лецішча гатавацца да іспытаў, – а сам вырушаю ў Мурманск, тым самым я падсьвядома прызнаю, што вандроўка – гэта дрэнна (калі гэта трэба хаваць), а лецішча, сяброўка, іспыты – добра. Калі падман раскрыецца, узьнікнуць вялікія праблемы. Лепей папярэдзіць іх і загадзя сказаць: куды, як і наколькі я зьбіраюся. Паведамляйце ім пісьмова або вусна (праз Інтэрнэт, тэлефон, SMS) пра сваё падарожжа. Яны будуць радавацца. Раскажэце ім пра іншых вольных вандроўнікаў, прывядзеце іх дамоў, каб вашы бацькі пераканаліся ў іх існаваньні. Дайце бацькам пачытаць кнігі з аўтаспыну; калі ў вас ёсьць Інтэрнэт – разам паглядзеце сайт АВП (www.avp.travel.ru). 
2. Здаровы лад жыцьця! Ваш выгляд па вяртаньні мусіць быць ня горшы, чым пры ад’езьдзе, іначай бацькі падумаюць, што вы псуяце сваё здароўе, займаючыся чымсьці некарысным. Гарэлкі, травы і падобных забаў унікайце. Калі, вяртаючыся дамоў, вы адчуваеце сябе стомленым і маеце характэрны бамжоўскі пах – спынецеся на адлегласьці дня дарогі ад сваёй гістарычнай радзімы, ад’ежцеся, адмыйцеся і зьяўляйцеся да бацькоў у добрым выглядзе; а ў вольныя часіны перачытайце яшчэ раз разьдзел “Жыцьцезабесьпячэньне”. 

3. Бясьпека. Шмат якія бацькі думаюць, што вандраваць (“у наш час”) надзвычай небясьпечна. Паводле гэтай гіпотэзы, хаця ў Маскве, Піцеры, вёсцы Дыркіна і любым іншым асобна ўзятым пункце Расеі адносна бясьпечна, чалавек, які наведвае гэтыя пункты пасьлядоўна, падпадае пад вялікую небясьпеку. І хаця ехаць на машыне на невялікую адлегласьць бясьпечна, паездка аўтаспынам у Краснаярск – учынак досыць рызыкоўны (паводле гэтай гіпотэзы). Але асноўных небясьпек лёгка ўнікнуць – калі вы ня схільныя рабіць глупствы, распачынаць бойкі, губляць дакумэнты, спаць уначы ў машыне, якая імчыць з хуткасьцю 140 км/гад і г.д. Памятайце, што ваша бясьпека – прадукт вашых правільных паводзін. 
Небясьпекі жывуць толькі ў мазгу самаго чалавека, які баіцца іх. Ужо больш за пятнаццаць гадоў у працэсе маіх вольных падарожжаў сотні й тысячы разнастайных паважаных людзей пужаюць мяне ўсялякімі небясьпекамі, якія бытта падпільноўваць мяне ў Маскве ці на Каўказе, у Аўганістане ці Таджыкістане, у Судане, Этыёпіі, Кеніі, Анголе – і нават у Латвіі ды на Ўкраіне!..
Аднак аніводная з гэтых уяўных небясьпек, разрэклямаваных праз СМІ і паважаных людзей, не матэрыялізавалася ў маімі жыцьці. Майце свой незапалоханы погляд на свьет і ня бойцеся навакольнага сьвету! І думайце галавою!

Ну, і апошняя парада – паступовасьць. “Шокавая тэрапія” (А ты далёка сабраўся? – Ды не, на Хабараўск іду ўвечары!) не заўсёды прыводзціь да станоўчага выніку. Разьвівайце свае вандроўніцкія ўласьцівасьці паступова, і бацькі сасьпеюць разам з вамі.
Па ўсім сьвеце

Вандраваць можна ня толькі па Расеі і СНД, але і па розных краінах і кантынэнтах. 

Вольны падарожнік адрозьніваецца і ад спартовага намётнага турыста, і ад гасьцінічанага “бэкпэкера”. Вольны падарожнік праводзіць большую частку часу свайго падарожжа (напрыклад, больш за 15 сутак на месяц) у кампаніі людзей, для каго гэта (стасункі з вамі) не зьяўляецца аплачванаю працай.

Менавіта гэтым – зносінамі зь людзьмі – і вылучаюцца вольныя падарожжы. 

Як правіла, такія вандроўкі абыходзяцца значна таньней, чымся паездкі “арганізаваных турыстаў”. Аднак, рэкордная эканомія грошай не зьяўляецца нашай мэтай. Проста час і грошы ўзаемазаменныя, і чалавек, які пакутуе ад дэфіцыту часу, траціць на сваё падарожжа больш грошай, і наадварот.

У далёкіх гарадох і краінах мы стараемся не карыстацца цяплічнымі месцамі ды ўмовамі, створанымі там наўмысна для прыежджых. Наадварот, начуючы ў мясцовых жыхароў, харчуючыся мясцоваю ежай, праяжджаючы ў тых самых машынах і цягнікох, дзе ездзе мясцовы просты люд, размаўляючы зь імі безь перакладніка й камэнтатара, мы спазнаём жыцьцё такім, якім яно ёсьць насамрэч, а не такім, якім яго хочуць падаць нам пужлівыя журналісты (або, наадварот, укладальнікі глянцавых буклетаў-даведнікаў). 
Для замежных падарожжаў карысна мець загранпашпарт. У яго трэба атрымліваць візы тых краін, куды вы кіруецеся. Візы каштуюць, як правіла, па 20-50 даляраў за краіну і робяцца ў амбасадах гэтых краін (а ў рэдкіх выпадках – на мяжы ў пункце ўезду). Гэтыя выдаткі зьяўляюцца абавязковымі. У астатнім ваша вандроўка па краінах Эўразіі ды Афрыкі, напрыклад, на паўгады, абыдзецца вам прыкладна ў гэтулькі ж, як і ваша звычайнае жыцьцё ў сябе на радзіме за такі самы час. Пераходзіць межы паміж краінамі можна ня ўсюды, а праз спэцыяльна абсталяваныя міжнародныя пагранпераходы (пункты пропуску). 
Нелегальнае перасячэньне межаў не зьяўляецца нашай мэтай. Пранікаць у іншыя краіны бяз пашпарту і бязь візаў – шкодна і небясьпечна. Не стварайце праблемаў сабе і не ганьбуйце званьня Вольнага Падарожніка!

Як і ў Расеі, у іншых краінах можна перасоўвацца аўтаспынам; амаль усюды можна начаваць у манастырох і цэрквах, у намёце і ў мясцовых жыхароў, можна знаходзціь сяброў праз сайт www.hospitalityclub.org або іншыя падобныя сайты. Амаль ува ўсіх гарадох сьвету ёсьць Інтэрнэт, і з кожнага гораду вам давзоляць даслаць e-mail ці SMS-ку дамоў, каб паведаміць бацькам, што ў вас усё добра. У многіх краінах сьвету вам дапаможа Дарожная грамата на ангельскай, расейскай або мясцовай мове, якая будзе паведамляць усім і кожнаму, што вы – навуковы падарожнік; садавіна й гародніна на базарах будзе танная, а кіпень у страўнях – дармовы. 
У краінах Эўразіі ды Афрыкі будуць і адрозьнеьні ад расейскай сыстэмы рэчаў: вы ня знойдзеце там зімнікаў, амаль нідзе не сустрэнеце аблівахі ды сьнегу, і аўтаспын узімку будзе ня моцна адрозьнівацца ад аўтаспыну ўлетку. Праезд у кабіне лякаматыва будзе там, напэўна, цяжкаваты, і ўвогуле чыгунка будзе ня ўсюды. Грузавыя судны, што вязуць грузы на крайнюю поўнач, вам таксама не прыдадуцца. Будуць адрозьнеьні ды асаблівасьці – у кожнай краіне свае. Загадзя даведайцеся іх у дасьведчаных людзей, парыйцеся ў Сеціве (гл., напрыклад, сайты www.avp.travel.ru, www.free-travels.ru) або набудзьце нашыя даведнікі “Вольная Африка”, “Вольная Азия”, “Ближнее Зарубежье” (укладальнік А. Кротаў). 

Калі ўва ўсе краіны Эўразіі ды Афрыкі можна дабрацца практычна па паверхні Зямлі (ня ўлічваючы магчымых дробных паромных перапраў), дык у Аўстралію, Амэрыку і на розныя астравы вольнаму падарожніку трапіць значна цяжэй. Пасажырскіх міжнародных суднаў на сьвеце амаль не засталося, а ўпісацца на грузавое судна – вельмі рэдкая і непрагназоўная ўдача. Паромаў і зімнікаў праз Бэрынгаў праліў не існуе, і рэдкае яго перасячэньне авіяспынам удалося пакуль што (у розныя гады) толькі шасьцярым людзям, і ўсе яны зь Піцеру (першым быў у 1992 годзе А. Вораў зь сябрамі ў сваёй кругасьветцы, апошнім у часе – В. Шарлаеў). Пералёт у Аўстралію з Усходняга Тымору ўдаўся таксама толькі некалькім людзям (адным зь іх быў масквіч В. Шанін, другім – піцерац Г. Кубацьян). 
Зрэшты, гэтая кніга – толькі пачатковы дапаможнік, а ня зборнік падказак на ўсе выпадкі жыцьця. Усіх маршрутаў і спосабаў у адной кнізе не апішаш, дый у сьвеце ўвесь час сёе-тое мяняецца. Дрэйф матэрыкоў, зьмена ўрадаў, палітычныя звадкі і новыя віды транспарту ды сувязі зьмяняюць сьвет. Усё зьмяняецца. 
Таму – думайце галавою! Прачытайце гэту кнігу і ўсе астатнія кнігі з аўтаспыну і падарожжаў, аде й думаць не пераставайце. Рыйцеся ў Сеціве, пытайцеся ў знаёмых, апытвайце кіроўцаў, мясцовых жыхароў і іншых падарожнікаў, што едуць вам насустрач, стаяць на пагранпераходах або ў чэргах у амбасаду. Прымайце гасьцей зь іншых краін, даведвайцеся ў іх інфармацыю пра сьвет. Слухаючы людзей, не адразу верце кожнаму іхнаму слову – правярайце іхныя веды, апытваючы іншых!

Майце цярпеньне. Не нэрвуйцеся. Экспэрымэнтуйце. Усьміхайцеся. Не п’янствуйце. Выконвайце свае абяцаньні. Памятайце, што ўсялякая пасьлядоўнасьць падзей заўжды правільная.

Працяглыя вандроўкі

Сьвет вялікі, але кожны ягоны куточак, пры пэўнай настойлівасьці, адкрыты і дасягальны для вас, дарагі чытачу.

Калі вы хочаце вандраваць – ня трэба адкладаць. Ня трэба чакаць, калі вы заробіце шмат грошай, атрымаеце добрую пасаду або выйдзеце на пэнсію і ў вас зьявіцца лішні вольны час. Празь дзесяць гадоў у вас ня будзе столькі вольнага часу, колькі ёсьць цяпер, а праз дваццаць гадоў яго будзе яшчэ меней. Грошай у вас будзе, напэўна, болей, чым цяпер, але вы будзеце больш цаніць свой рабочы час, і паехаць вандраваць па сьвеце на паўгады будзе для вас ужо неразумна дорага (зыходзячы з кошту аднае рабочае гадзіны). Апроч таго, у вас утворацца дзеці, унукі або праўнукі, якія будуць патрабаваць догляду.

Таму, калі вы хочаце зьдзейсьніць Вялікае Падарожжа, – вам лепей стартаваць на працягу найбліжэйшага году, пакуль пабытовыя клопаты і набытыя з часам упадабаньні не адбілі ў вас жаданьня.  

Вялікае падарожжа – гэта цэлае жыцьцё, якое пражываецца за некалькі месяцаў або гадоў, гледзячы колькі яно ў вас прадоўжыцца. Вялікае падарожжа бывае, як правіла, аднойчы. Бо асноўная частка людзей зусім не зьбіраецца вандраваць заўсёды. У далейшым жыцьці вы знойдзеце сваю Справу, а вашае Падарожжа дарогамі сьвету будзе адным з этапаў вашага жыцьцёвага Шляху.  

Далей вам, магчыма, ужо ня прыйдзецца зьдзяйсьняць доўгіх наземных падарожжаў. Магчыма, празь дзесяць гадоў вы паляціцё ў камандыроўку або ў тыднёвую турвандроўку на самалёце ў тую краіну, куды дабіраліся калісьці 3-4 месяцы па зямлі. Але ўражаньні, якія вы атрымаеце пры наземным вольным падарожжы, аніяк не супастаўныя з адчуваньнямі пасажыра самалёта. 

Адмыслова для вас прыгатаваны транспарт, абслуга і начлег, экскурсія па адмыслова для вас добраўпарадкаваных мясьцінах дадуць вам зусім ня тое ўражаньне пра краіну, якое атрымаем мы, вольныя падарожнікі. Мы едзем у тых машынах, у якіх  едуць мясцовыя жыхары, і разам зь імі выцягваем грузавікі з гразі і пяску; начуем у тых самых дамох і ямо тую самую ежу, прыгатаваную на агні мэтадам, звычайным у гэтай краіне; сёньня нас запрашае ў сваю хаціну бядняк, заўтра – бізнэсовец-мільянэр; размаўляем на мясцовай мове (няхай ведаем усяго некалькі слоў), і стараемся зразумець людзей, якія размаўляюць з намі таксама на іхняй роднай мове; мы адчуваем смак прыроднай, не рэстараннай ежы, пах базараў, храмаў і вуліц; разам зь іншымі жыхарамі гэтай краіны мы жывём блізкім да іх жыцьцём і даведваемся пра іх болей, чым кліенты турыстычных фірмаў, што праяжджаюць міма на джыпах. 

Ананасы з градкі ды фінікі з пальмы, ангольскія дарогі і турэцкія аўтабаны, тысяча сапраўдных захадаў сонца і сьвітанкаў на ўсіх берагох, сапраўдныя паўночныя камары ўлетку і палярнае зьзяньне ўзімку, магаданскія бічы ды індыйскія сыкхі, паўночныя разлогі ды трапічныя дажджы… Водар рэальнага жыцьця, пачуцьцё сусьветнага братэрства людзей – гэта тое, чаго ніколі ні за якія грошы ня дасьць вам аніводная турфірма ў сьвеце. 
Водар сапраўднага жыцьця!..

Вядома, вандроўка, напрыклад, у Конга або Інданэзію павінна быць добра падрыхтаваная – ехаць туды лепей не спантанна, а загадзя абдумаўшы ўсе асаблівасьці маршруту. Пазнаёмцеся зь іншымі вольнымі вандроўнікамі, прачытайце кнігі, зьбярэце інфармацыю, прызначце дату старту, даведайцеся ўсё пра візы і пра асаблівасьці краін; калі хочаце – падбярэце сабе надзейнага і праверанага спадарожніка. Пытаньне пра грашовыя выдаткі – гэта ня першае, а можна сказаць, апошняе пытаньне. Бярэце па максымуме ўсё, што ў вас ёсьць: грошы, час, – і спакойна трацьце абодва гэтыя рэсурсы. Памятайце, што ў наступныя гады ў вас калі й зьявяцца вялікія грошы, дык часу болей ня стане. 
Пад час падарожжаў кожны з нас можа ўвачавідкі пераканацца ў тым, што сьвет добры, што людзі спагадлівыя й гасьцінныя ўва ўсіх куточках нашай краіны ды сьвету і што сьвет адкрыты і належыць кожнаму, хто хоць аднойчы насур’ёз задумваўся пра гэта. Жыцьцё насамрэч прыўкраснае; і, вяртаючыся з далёкіх падарожжаў, мы па-іншаму бачым ужо звычайных людзей вакол нас і стараемся лепей ставіцца да іх і быць годнымі братамі й сёстрамі ў сусьветнай чалавечай сям’і. 
Акадэмія вольных падарожжаў

Акадэмія Вольных Падарожжаў (АВП) была ўтвораная 2 верасьня 1995 году. 

АВП – гэта клюб сяброў, захопленых падарожжамі аўтаспынам і пешкі па дарогах нашай плянэты. Нашыя ўлюбёныя рэгіёны – Расея, СНД, Азія ды Афрыка. 

Наша мэта – 1) збор інфармацыі пра навакольны сьвет, краіны ды рэгіёны і іхнія своеасаблівасьці; 2) арганізацыя аўтаспынных экспэдыцый і паходаў у розныя куткі Расеі і плянэты; 3) прасьвятляць людзей ведамі пра навакольны сьвет і магчымасьці самастойных падарожжаў. 

У сваіх вандроўках мы, як правіла, не карыстаемся паслугамі гасьцініцаў, кемпінгаў, самалётаў і турфірмаў, а таксама не шукаем транспарту, які б ехаў спэцыяльна дзеля нас. Звычайна нашыя падарожжы праходзяць па паверхні зямлі, а не па-над ёю; нашыя транспартныя сродкі – усялякі спадарожны транспарт, які мае вольнае мейсца і магчымасьць нас падвезьці; начуем мы, як правіла, на прыродзе (у намётах або бязь іх) або ў людзей, якія захацелі прытуліць нас на начлег.

Аднак варта памятаць, што АВП – гэта не турфірма, мы ня можам і ня хочам арганізоўваць аўтаспынныя падарожжы ў розных кірунках для ўсіх ахвотных. Мы й цяпер не запрашаем з сабою ў вандроўкі ўсіх, каму заманецца. Ахвотных прыкінуцца “чамаданам бяз ручкі”, каб быць адвезеным у далёкія азіяцка-афрыканскія краіны, мы з асалодаю расчаруем. Зрэшты, вы зможаце ўзяць удзел у самаходным пешым паходзе або малелькай вандроўцы АВП.

А яшчэ лепей – езьдзеце самі. Гэта нескладана. Паспрабуйце, у вас атрымаецца.

Карысная літаратура

Нашы карысныя кнігі можна набыць: 
у Маскве – асабіста ў Антона Кротава (тэлефон у Маскве (+7-495) 457-89-49, сотавы (+7-905)-500-98-50) (гуртавікам і маламаёмным зьніжка);

у маю адсутнасьць – у Тацьцяны Яшнікавай (ratty77@mail.ru). Гуртам пры адсутнасьці А. Кротава – у ягоных бацькоў (тэл. (495) 458-37-71);

у Кніжнай краме Музэю Маякоўскага (цэнтар Масквы, побач з мэтро “Лубянка”, зайсьці ў фае самаго музэю; тэл. .(+7-495)621-76-92; www.hamlet.ru);
у турыстычнай краме “Бивак” (мэтро “Таганская”, вул. Большая Коммунистическая, 17, уваход з падворку, тэл. (+7-495)911-38-71); у бібліятэцы турклюбу (тамсама на другім паверсе);

у рэдакцыі газэты “Вольный Ветер” (тел.(+7-499)199-05-63, мэтро “Октябрьское поле”, адрас даведайцеся праз тэлефон); у “Школе Автостопа” Валеры Шаніна (www.msha-club.ru); у краме “Транспортная книга” (мэтро “Красные Ворота”, выхад да “Инвестсбербанку”).

Жыхары расейсікх гарадоў могуць замовіць кнігі праз пошту накладным плацяжом. Напішэце свой індэкс, адрас, прозьвішча, імя, імя па бацьку і назвы кніг на мыла krotov_avp@mail.ru. Або папяровым лістом на адрас 125445, Москва, Ленинградское шоссе, 112-2-547, Кротаву А. В., або праз тэлефон (+7-495)457-89-49. Замоўленыя кнігі прыйдуць да вас каштоўнай бандэроляй (аплата пры атрыманьні на пошце).

Сьпіс кніг увесь час павялічваецца, я выпускаю некалькі кніг на год. Калі хочаце, я дашлю вам (папяровай або электроннай поштай) поўны сьпіс нашых кніг (або шукайце яго на сайце www.avp.travel.ru, разьдзел “Литература”, http://ve.free-travels.ru/books ).

* ВОЛЬНАЯ ЭНЦИКЛОПЕДИЯ: все регионы России. 700 городов. Сост. А. Кротов. – 2006, 352 стр. 4 издание.

Карысная інфармацыя для тых, хто вандруе сам па нашай краіне аўтаспынам, цягнікамі ды іншымі наземнымі спосабамі. Спосабы дасягненьня гораду (рэгіёну) мэтадамі вольных падарожжаў; выезды з гарадоў на трасу; ваколіцы гарадоў і цікавыя мясьціны; асаблівасьці; тусоўкі й нефармальныя выдатныя мясьціны; нутраны транспарт; магчымасьці начлегу і сувязь, турклюбы, цэнтры дзіцячага турызму, страўні ды клюбы аўтаспыну…
* Ближнее Зарубежье. Монастыри. Вольный календарь. – М., 2007, 224 стр.
У гэтай кнізе – карысныя абноўленыя зьвесткі (на пачатак 2007 г.) пра ўсе 19 краін былога СССР: Абхазія (вельмі поўны й падрабязны даведнік), Азэрбайджан, Армэнія, Беларусь, Грузія, Казахстан, Кіргізія, Латвія, Літва, Малдова, Нагорны Карабах, Расея (скарочана), Прыднястроўе, Таджыкістан (улучаючы Горны Памір), Туркмэністан, Узбэкістан, Україна, Эстонія і Паўднёвая Асэтыя. Спосабы пападаньня і праезду, начлег, паліцыя, адміністрацыйныя правапарушэньні і штрафы за іх, аўтаспын, цэны на ежу, дарогі, візавы і пашпартны рэжым, рэгістрацыя і як безь яе абысьціся – усё, што можа стаць у прыгодзе падарожніку на тэрыторыі былога СССР. Адрасы 600 праваслаўных манастыроў у СНД, а таксама – Вольны Каляндар (уклаў Арцём Шадрын): усе фэсты, тусоўкі ды зьлёты. 
* ВОЛЬНАЯ АЗИЯ. Сост. А.Кротов. 196 стр, 3  изд.

Карысны даведнік амаль пра ўсе краіны замежнай Азіі.
* ВОЛЬНАЯ АФРИКА. Сост.А.Кротов. 224 стр. 5 изд.
Адзіны ў Расеі практычны даведнік пра Афрыку для самастойных падарожнікаў. Ахапляе 47 краін! З дапамогаю гэтае кнігі ваша падарожжа па Афрыцы стане цікавейшае, бясьпечнейшае і таньнейшае, чым сядзеньне дома. 

* А.Кротов. 134 ВОПРОСА и ответа об автостопе и обо всём. – М., 2005, 96с.
Адказы А. Кротава на найбольш пашыраныя пытаньні, якія ўзьнікаюць як у падарожнікаў, так і ў журналістаў, бацькоў, кіроўцаў ды іншых людзей.
* Сергей Зубцов. КАК ЖИТЬ в Западной ЕВРОПЕ. – М., 2006, 128 стр.
Гэта кніга скарысьціцца ўсім, хто хоць раз задумваўся пра эміграцыю на Захад, зрабіць усьвядомлены выбар – ехаць або заставацца тут?

* А.Кротов. От –50° до +50°: автостопом и пешком по России, Азии, Африке. – 2007, 212 с + 16 с.цв.вкл.

Пад адной вокладкай сабраныя тры аповесьці. 1) аўтарава падарожжа ўлетку 2005 году дарогамі Кіргізіі, Таджыкістану (Памір) і Паўночна-ўсходняга Аўганістану, пад час якога было пройдзена каля 500 км пешкі (улучаючы ўсю Панджшэрскую цясьніну); 2) зімовая масавая вандроўка АВП на пачатку 2002 году ў геаграфічны цэнтар Расеі – эвенкійскае селішча Тура (за 1500 км на паўночны ўсход ад Краснаярску) – па зімніках, маразы сягалі –52°С ; 3) Трэцяя Афрыканская экспэдыцыя: праз Турцыю, Сырыю, Ярданію, Эгіпэт, Судан і Этыёпію аўтаспыньнікі (А. Кроотаў ды Ільля Алігожын) дабіраюцца да мяжы непрызнанай краіны Самалілэнд, а потым трапляюць у этыёпскую турму і вяртаюцца на радзіму.
* А.Кротов. Китай: самая другая страна. 2005, 64 с.
Кніга пра падарожжа А. Кротава і Дзяміда Манышава аўтаспынам і на цягнікох па дарогах Кітаю (10.000 км) улетку 2004 году. А таксама карысныя зьвесткі і рэкамэндацыі для ўсіх, хто паедзе ў Кітай: атрыманьне візы, пагранпераходы, аўтаспын, аўтобусы, цягнікі, начлег, ежа, цэны, Сеціва, зносіны ды іншая карысная інфармацыя.
* А.Кротов. 200 дней на юг. – М., 2002, 206 с.
Падрабязнае апісаньне прыгодаў аўтара ды ягоных сяброў пад час другога афрыканскага падарожжа аўтаспынам. З Масквы праз Украіну, Румынію, Баўгарыю, Турцыю, Сырыю, Ярданію, Эгіпэт, Судан, Этыёпію, Кенію, Танзанію, Замбію, Батсвану, Намібію ды Анголу (2000 – 2001 гг).

 * А.Кротов. Страна А., или Автостопом по Афганистану. – 112 стр. М., 2007.
 * А.Кротов. Дорожные байки:40 приключений в дороге и дома. – 2005, 80 с
 * А.Кротов. АвтоSTOPом по России. –  416 стр. илл.

 * А.Кротов. АвтоSTOPом в Индию. – 464 стр., илл.

 * А.Кротов. АвтоSTOPом в Судан. – 320 стр., илл.

 * А.Кротов. Полярное сияние. Егор Пагирев. Две северных недели. –  48 с.
Кніга пра зімовую экспэдыцыю АВП (студзень – люты 2000) – вандроўка 18 чалавек у запалярны горад Нар’ян-Мар: туды – чыгункай і зімнікамі, назад – на спадарожным грузавым самалёце. Кніга багата ілюстраваная Міцем Фёдаравым – таксама адным з удзельнікаў гэтай зімовай экспэдыцыі.

* Газета «Вольный Ветер» (для туристов, альпинистов). 16 стр. А3.

Ахвотныя падпісацца – зьвяртайцеся ў рэдакцыю праз тэлефон у Маскве (499) 199-05-63. Тамсама ў рэдакцыі можна набыць кнігі з аўтаспыну, турызму, альпінізму ды аўтарскай песьні, а таксама папярэднія нумары гэтае газэты. Выходзіць раз на два месяцы. 
Карысныя сайты

www.avp.travel.ru  – Академия Вольных Путешествий. Гэта мы!

www.free-travels.ru – «Вольная Энциклопедия» – карысная інфармацыя для падарожнікаў пра ўсе рэгіёны Расеі ды іншыя краіны сьвету.
www.africa.travel.ru – сайт АВП, прысьвечаны паўднёвым краінам (Азия, Афрыка).

www.msha-club.ru – Маскоўская Школа Аўтаспыну.

www.pasl.spb.ru – Пецярбургская Ліга Аўтаспыну.

www.hospitalityclub.org – сусьветны клюб гасьціннасьці. 
www.couchsurfing.com -- клюб гасьціннасьці.

www.otkrytie.ru – маскоўская фірма «Открытие»: візы ў краіны Азіі.

www.alltrains.ru – Расклад электравікоў для 1400 станцый Расеі ды СНД.

www.turizm.ru/veter  – газэта «Вольный Ветер» – для аматараў актыўнага турызму, самастойных падарожжаў і аўтарскай песьні. Тэл. у Маскве (+7-499) 199-05-63.

www.kalendar.da.ru  – «Вольный календарь» – фэсты аўтарскай песьні, зьлёты аўтаспыньнікаў, турысцкія ды альпінісцкія зьлёты, рок-фэсты, дні гораду ды іншыя тусовачныя мерапрыемствы ў Расеі ды СНД.

www.travel.ru – усё пра турызм і падарожжы (ня толькі аўтаспынам).
http://a-krotov.livejournal.com – Гэта мы!

Антон Кротаў

за 18 гадоў падарожжаў

адолеў 650.000 кілямэтраў

па Расеі, Эўразіі ды Афрыцы,

аўтаспынам і іншымі спосабамі.

Антон Кротаў – аўтар трыццаці кніг,

заснавальнік і прэзыдэнт

Акадэміі Вольных Падарожжаў.

Пад час падарожжаў кожны з нас

можа ўвачавідкі пераканацца ў тым, што сьвет добры,

што людзі спагадлівыя й гасьцінныя

ўва ўсіх куточках нашай краіны і сьвету 
і што сьвет адкрыты і належыць кожнаму,

хто хоць аднойчы насур’ёз задумваўся пра гэта. 
Жыцьцё насамрэч прыўкраснае;

і, вяртаючыся з далёкіх падарожжаў,

мы па-іншаму бачым ужо звычайных людзей

вакол нас і стараемся лепей ставіцца да іх

і быць годнымі братамі й сёстрамі

ў сусьветнай чалавечай сям’і.

Пераклаў з расейскае мовы Ігар Кулікоў (gwlan), 2009.
Зьмест

     Перадмова да 7-га выданьня
2
    Аўтаспын
3
Вучэньня аўтаспыну
3
Выбар маршруту
5
Пазыцыя на трасе
6
Тэхніка галасаваньня
7
Паводзіны ў машыне
9
Хваля. Аўтаспын уначы
11
Аўтаспын узімку
12
Праходжаньне гарадоў
14
Разьлік хуткасьці
14
Рух на глухіх трасах
16
Рух у групе
16
Некалькі пытаньняў
17
    Цягнікі
19
Язда ў лякаматывах
20
Праезд у пасажырскіх цягнікох
22
    Гідраспын
24
Плаваньне на грузавых суднах
24
Рэйсавая пасажырская сувязь
26
    Жыцьцезабесьпячэньне
27
Рыштунак
27
Харчаваньне ў дарозе
28
Лад жыцьця
29
Начлег у незнаёмым горадзе
30
Начлег у сельскай мясцовасьці
33
Як сябе паводзіць
34
    Кантакты
35
Стасункі зь мясцовым насельніцтвам
35
Кантакты з прадстаўнікамі ўлады
37
Бясплатная перадача інфармацыі
38
Стасункі з бацькамі
38
    Па ўсім сьвеце
39
    Працяглыя вандроўкі
41
    Акадэмія Вольных Падарожжаў
42
    Карысная літаратура
43
Антон Кротаў

ПРАКТЫКА   ВОЛЬНЫХ 
ПАДАРОЖЖАЎ

пераклаў з расейскае мовы Ігар Кулікоў
2009

